
Hoofstuk 3.3

“VORDERING EN GROEI … RUSTIG EN KALM”

“Om jaar na jaar te kan getuig dat daar vordering en groei is, dat die akademiese lewe rustig en kalm 
voortgaan, is ‘n besondere voorreg, en dit pas ons om ootmoedig ons nederig dank te betuig aan God 
die Here, wat alles so beskik.  In die komende jare sal nog met ywer en inspanning voortgegaan word 
om die uiteindelike doel van selfstandigheid verwesenlik te sien.  Daar is nie wankelmoedigheid of 

kleingelowigheid nie, maar vasberadenheid en geloofsvertroue.” 

-  Ferdinand Postma, Senaatsrapport 1947

Die agtermiddag was die plein voor die hoofgebou 
in feesgewaad getooi en het dit gewemel van mense 
wat die amptelike ingebruikneming van die nuwe 
laboratorium vir Plant- en Dierkunde, Aard- en 
Aardrykskunde en Skeikunde meegemaak het. 

“Dit was”, volgens Postma in sy jaarverslag, “inderdaad 
‘n blye dag vir die P.U.K. vir C.H.O. dat die nuwe 
geboue eindelik daar is en die betrokke professore en 
studente na soveel jare van arbeid in ondoeltreffende 
sinkgeboue, voortaan behoorlik gehuisves en voorsien 
is van wat nodig is vir deeglike werk in die verskillende 
vakke.”

Maar daar was nog meer rede vir vreugde:  
onderwyssekretaris prof MC Botha het die opening 
van die geboue waargeneem en ‘n “hartige woord 
van aanmoediging” gespreek terwyl rektor Schmidt 
van UP ‘n tjek van £50 by prof Postma in ontvangs 
geneem het, vir ‘n Afrikaanse mediese fakulteit in 
Pretoria.  Die Potchefstroom Stadsraad het £2 000 
gegee vir die oprigting van een van die laboratoriums 

3.3.1 Vreugde en dankbaarheid:  Gradedag 
1940 

“Ons staan midde in ‘n woeste, wrede en stormagtige 
wêreldberoering.  Die ganse mensdom is elektries 
gelaai en aan alkante bars stormaanslae los.  Wie nou 
geen steun- en staanpunt het nie, sal soos dryfhout na 
alkante rondgeslinger en gebeuk word”, was Postma 
se waarneming teen die einde van 1940, ‘n jaar na die 
uitbreek van die Tweede Wêreldoorlog. 1 

En tog, ten spyte van die neerdrukkende uitwerking wat 
die oorlog gehad het en die onsekerheid en gespanne 
toestand wat verdeeldheid oor Suid-Afrikaanse 
oorlogsdeelname by die blanke bevolking geskep het, 
(kyk hoofstukke 4.2 en 4.3), was daar groot vreugde 
en rede tot dankbaarheid tydens die gradeplegtigheid 
op Saterdag 25 Mei 1940.  Vyf doktorsgrade, waarvan 
twee aan oudstudente en vier magistersgrade is by 
die geleentheid deur prof Postma in sy hoedanigheid 
as visekanselier van die Universiteit van Suid-Afrika 
toegeken.

3.3.1

Olieverfskildery van WH Coetzer, deur studente en Postma-kinders aan die PUK geskenk in 1940.

terwyl die studente en sy kinders saamgespan en 
‘n olieverfskildery van Postma, deur die opkomende 
Afrikaanse kunstenaar WH Coetzer, aan die PUK 
geskenk het. 2 

3.3.2 Beheer en bestuur 

Op raadsvlak was daar in die veertigerjare nie veel 
veranderinge nie.  Die voortdurende verwissseling 
van magistrate het ontwrigtend ingewerk op die 
funksionering van die Raad en na die vertrek van mnr 
CH Chenoweth, wat vanaf 1940 tot 1942 gedien het, is 
kolonel Izak J Meyer weer in 1942 nader getrek om sy 
kundigheid en advies tot beskikking van die PUK te stel.  
Die “rebellie” van 1924 het lankal in die vergetelheid 
versink en Meyer het hom hierdie posisie heelhartig 
laat geval.

Terselfdertyd het ‘n ander groot steunpilaar, senator BD 
Pienaar, weens gesondheidsoorwegings die tuig finaal 
neergelê.  Pienaar, wat reeds in die heel eerste Raad in 
1919 gedien het, het vanaf 1927 ‘n blaaskans gekry het 
voordat hy weer in 1937 plek in die hoogste raadsaal 
van die PUK ingeneem het.  ‘n Plaaslike geneesheer, dr 
A van der Poel, het Pienaar se plek ingeneem.

‘n Derde verandering ten opsigte van regerings-
verteenwoordigers is teweeggebring deur die oorlye 
van daardie uiters gewilde en bekwame vriend van die 
PUK, mnr JP Nel, wat sedert 1919 ononderbroke sy 
raadstoel volgesit en veral as regsgeleerde bekwame 
diens en advies aan die PUK gelewer het. Saam met 
Postma, wat sedert 1919 die rektorskap van die PUK 
beklee het, sou Nel vir net meer as 30 jaar al die lief en 
leed van die inrigting en sy mense meemaak.  

Nel se lojaliteit aan die PUK was merkwaardig, gesien 
die feit dat hy en rektor Ferdinand Postma hulle so ver 
terug as 1915 in direkte opponerende politieke kampe 
bevind het, as voorstellers van die twee kandidate 
van die Suid-Afrikaanse Party en die Nasionale Party 
onderskeidelik. 3  Nel se regsagtergrond was ‘n groot 
bate, veral tydens die geleenthede waar wetgewing oor 
die PUK ter sprake was.  Na sy dood in Mei 1950 sou 
dr AC Schulenburg sy plek inneem. 

Nog ‘n strydros van 1919, ds NH van der Walt 
(verteenwoordiger van die oorspronklike oprigters), 
het weens swak gesondheid in 1947 uitgetree en is 
deur ds BJ de Klerk vervang terwyl ds WJ de Klerk, 
‘n legende in eie reg binne PUK-verband, weens swak 
gesondheid in 1942 afskeid geneem het.  Hy is kort 
hierna, in September 1943, oorlede en sy plek is gevul 

3.3.2

PUK-Raad 1950.  Voor: Dr AC Schulenburg; kol IJ Meyer, mnr CI Olen, prof dr F Postma (rektor), ds HJR du Plessis 
(voorsitter), mnr RG Amm, ds JA van Rooy, ds GHJ Kruger. Tweede ry: Prof JC van Rooy (ondervoorsiter Senaat), dr BJ 
de Klerk, ds DN Kotzé, ds JV Coetzee (vise-voorsitter), dr A van der Poel, mnr S du Toit (registrateur). Derde ry: Mnr GP 
Schoeman (assistent-registrateur), mnr CJH Schutte (administrasie).

deur ds GHJ Kruger, Burgersdorpse studentemaat 
van prof JD du Toit (Totius).  De Klerk se mantel as 
voorsitter van die Raad het nou geval op ds HJR du 
Plessis, wat sedert 1921 ononderbroke lid was van 
hierdie liggaam.

Ter stroombelyning van die Raad se werksaamhede, 
is die raadskomitees in 1944 van drie na twee 
verminder en sou alle sake voortaan deur die komitee 
vir Inwendige Beheer en die komitee vir Finansies en 
Eiendomme behartig word.

JS du Plessis wys in ‘n evaluering op die geweldige 
hoeveelheid verantwoordelike werk wat deur hierdie 
komitees verrig is, met spesiale vermelding van die 
komitee vir Finansies (en Eiendomme) wat “steeds 
moes meet en pas om die meeste met die minste geld 
te verrig”.  Vir die Raad het dit net gegaan om “die 
gesonde vooruitgang van die P.U.K. op Chistelike en 
nasionale grondslag”. 4

Wat die Senaat betref, was die enigste ingrypende 
wysigings in die veertigerjare die omvorming van die 
komitee vir Algemene Sake tot ‘n Senaatsbestuur, wat 
as dagbestuur, uitvoerende komitee en adviesliggaam 
vir die Senaat gefunksioneer  en dus as eintlike hartklop 
van die akademiese lewe op die Bult gedien het. 

‘n Aantal ander komitees is tot die bestaande stelsel 
toegevoeg en dien as aanduiding van uitbreiding 
en meerdere werksaamhede in hierdie periode: 
komitee vir Publikasiefonds (1941), komitee vir 
Musiek (1947, later omskep in komitee vir Beheer 
oor Musiekkonservatorium), spesiale komitee vir 
Beheer oor Huishoudkundekursus (1947), komitee vir 
Liggaamlike Opvoeding (1948), komitee vir Navorsing 
(1947), Uitbreidingsfondskomitee (1950), komitee vir 
Museum (1950) en komitee vir Verlof (1950).

Die persoon van die rektor was steeds vir die PUK 
‘n sieraad.  As blyk van waardering vir sy opoffering en 
moeite met die insameling van fondse vir laboratoria 
het die Raad reeds in 1940 aan prof Postma ses maande 
verlof toegestaan, maar hy kon dit nie destyds neem nie 
en het dit tot 1942 oorgestaan. 5  Met sy terugkeer na 
ses maande verlof het prof JChr Coetzee hom in die 
Senaat terugverwelkom en waardering uitgespreek vir 
die groot en belangrike werk wat hy in belang van die 
PUK verrig het.  Hy wys ook op “die invloed wat van 
die Rektor in die verlede uitgegaan het en nou nog 
uitgaan ... maak  tewens  melding  van  die bekwame 
takt en leiding waarmee die Rektor voortdurend 
optree.” 6 

In Augustus 1942 is Postma vir die soveelste keer vir ‘n 
driejaartermyn as rektor benoem  terwyl hy ook vir ‘n 
verdere twee jaar eenparig aangewys is as visekanselier 
van die Universiteit van Suid-Afrika. 7 

‘n Ingrypende en inderdaad lank uitstaande wysiging in 
die personeelopset van die PUK was die omvorming 
van die rektoraat tot ‘n voltydse pos, vanaf begin 1945 
en teen ‘n salaris van £1 250. 8  Hoewel dit eintlik ‘n 
vanselfsprekende ontwikkeling moes gewees het, is 
daar vooraf deeglik huiswerk gedoen en het Postma 
wyd inligting by kollegas ingewin.

In die proses van dataversameling is insiggewende 
sienswyses en feite verkry.  Oor die funksies van die 
amp het Postma se UP-eweknie, prof Schmidt, hom só 
uitgelaat:  “Die Rektor is verantwoordelik vir letterlik 
alles wat daar aan en om die Universiteit plaasvind en 
het sy hande byna dag en nag vol.” Hierdie siening is 
bevestig deur rektor Wilcocks van Stellenbosch:  in 
teorie is die taak in die statute uitgespel, maar in 
werklikheid omvat dit veel meer.  Die rektor van 
Kaapstad Universiteit stuur sy pligtestaat aan maar 
voeg by:  “Of course a great deal depends upon himself 
and how much he cares to delegate to the head of 
the administrative staff.  My own view is, it is no use 
keeping a dog and barking yourself.  Particularly if the 
dog knows more about the matter himself.” 9   

Voorleggings is ook ontvang van die Universiteit van 
Witwatersrand en die universiteitskolleges van Rhodes 
en Natal.  In sommige kringe was daar verbasing 
oor die feit dat Postma as rektor nog belas was met 
doseerwerk en dit is algemeen verwelkom dat hy 
nou daarvan losgemaak sou word.  Prof RB Denison 
van Natal Universiteitskolle verwoord dit só:  “I have 
often wondered how you managed to act as Rector 
and active Professor and to keep your health and 
strength ... it is not in the interests of the Institution to 
overwork the Rector.” 10 

Dit verras ietwat dat daar tog wel uit eie geledere 
bedenkinge gelug is oor ‘n voltydse rektorskap − deur 
niemand minder nie as registrateur Fanie du Toit.  Met 
die oog op sy afwesigheid van die vergadering waar die 
saak behandel sou word, het du Toit, wat die status quo 
gehandhaaf wou sien, “beskeidenlik” ‘n aantal besware 
teen die konsepregulasies op skrif gestel.  Dit het 
skynbaar gegaan oor te veel mag wat aan die rektor 
gegee sou word. 11

Du Toit verwelkom die losmaking van doseerwerk 
maar stel die Bybelsgeïnspireerde vraag:  “Waarom 
sal ons ‘n koning oor ons aanstel soos die ander 
volke?”  Hy waarsku veral teen artikel 2, as synde “baie 
gevaarlik” en sê:  “Ons weet nie watter rektor ons in 
die toekoms kry nie.  Self het ek die botsing van prof 
AE du Toit met die Senaat van TUK meegemaak. Kan 
ons rektor nie maar ‘n primus inter pares [‘n eerste 
onder gelykes] bly nie?”

Synde, in die idioom van UK se rektor, die hond wat 
in PUK-verband die blafwerk moet doen en wat beter 

weet wanneer om te blaf, wys du Toit daarop dat 
die PUK se masjien so goed werk dat die rektor nie 
veel administrasie sal hoef te verrig nie.  Syns insiens 
behoort onthale en sulke funksies nie te dikwels voor 
te kom nie “omdat die aard van ons inrigting anders is 
as die van ander universiteite”. 12 

Registrateur du Toit sou immers kon voel dat hy darem 
met ‘n mate van gesag oor bestuursaangeleenthede van 
‘n universiteit kon praat want het hy dan nie pas tevore, 
en dit nogal in sy verloftyd, ‘n uitgebreide ondersoek 
na die administratiewe funksionering van universiteite 
geloods nie?

Du Toit se vertoë het kennelik nie die Raadskomitee 
beïndruk nie en die “koning” is toe wel aangestel.  
Postma was dankbaar vir sy ontheffing van doseerwerk 
en vir die salarisverhoging en het onderneem “om 
soos altyd sy beste dienste in belang van die Inrigting 
te gee.”13  Na 25 jaar sou Postma vanaf die begin van 
1945 vir die eerste keer sonder die doseerblok aan sy 
been al sy tyd en aandag kon wy aan die bestuur van die 
steeds groeiende universiteit en “aan die bevordering 
van die belange van die P.U.K. op allerlei gebied”. 14    
Ook net betyds, want nuwe groot verwikkelinge was 
net om die draai.

Die topstruktuur van die universiteit het reeds in 1941 
‘n wysiging ondergaan deurdat ‘n ondervoorsitter 
van die Senaat aangewys is, grootliks vanweë die 
feit dat rektor Postma se verpligtinge en sy skakelwerk 
na buite hom so baie uit Potchefstroom en uit die 
dag-tot-dag akademiese roetine gehou het.  In die 
eerste verkiesing vir hierdie amp het prof JC van 
Rooy, die vorige registrateur en sekretaris van die 
Raad en Senaat, die gesogte posisie voor die neuse 
van swaargewig akademici DJ du Plessis, DJ van Rooy, J 
Chr. Coetzee, LJ du Plessis, HG Stoker en AJH van der 
Walt as ander benoemdes weggeraap 15:  inderdaad ‘n 
indrukwekkende lys waaruit gekies kon word.

3.3.3 Akademiese ontwikkeling 

Die veertigerjare word gekenmerk deur die toevoeging 
van twee verdere fakulteite tot die bestaande vier aan 
die PUK. ‘n Baie besondere instituut het sy verskyning 
op die PUK-kampus gemaak, terwyl die moontlikheid 
van ‘n satellietkampus te Kimberley vir ‘n vlietende 
oomblik op die horison verskyn het.

Reeds in September 1938 is die bal aan die rol gesit vir 
B Comm-opleiding aan die PUK en is vir dié doel hulp 
verkry van die plaaslike Hoër Handelskool. 16 Waar 
handelsvakke aanvanklik slegs deur die hoof van die 
Hoër Handelskool, mnr JJ Pienaar, hanteer is, het die 
snelle vermeerdering van kursusse nie net toenemend 
personeel vereis nie, maar was die totstandkoming van 

‘n selfstandige fakulteit onafwendbaar.  Mnr DJ Viljoen 
het in 1940 as eerste voltydse dosent in ‘n nuwe 
departement Handelswetenskappe diens aanvaar, met 
as departementshoof prof JP van der Merwe, wat ook 
hoof van die departement Ekonomie en Ekonomiese 
Geskiedenis was.  Met van der Merwe as dryfveer 
en eerste dekaan het die Fakulteit van Handel en 
Administrasie formeel op 20 Augustus 1941 tot 
stand gekom.17 

 Van hierdie ontwikkeling sê prof Postma in sy jaaroorsig 
die volgende:  “Hierdie uitbreiding aan ons inrigting is 
van besonder groot betekenis, veral met die oog op 
die groter aandeel wat die Afrikaner tans inneem 
in die ekonomiese aktiwiteite van ons land, omdat 
hierdie opleiding veel gaan beteken vir die toekomstige 
ondernemers op handel- en nywerheidsgebied.” 18 

Die totstandkoming van die Fakulteit vir Sosiale 
Wetenskappe was op sy beurt weer die uitvloeisel 
van die ontwikkeling van die departemente Sosiologie 
en Maatskaplike werk, onder leiding van prof JC van 
Rooy en dr DCS du Preez.  Nadat  prof  van Rooy 
grootliks teruggeskuif het na die Fakulteit Teologie, is 
mnr JH Coetzee, hoofsekretaris van die FAK, vanaf 
1944 as dosent aangestel en het hy in 1947 hoof 
geword van die departement Maatskaplike Werk.  
Op 10 September 1947 het hierdie fakulteit formeel 
sy beslag gekry, met prof JC van Rooy as dekaan 
– ‘n posisie wat hy tot met selfstandigwording in 1951 
beklee het. 19 

Die Fakulteit Lettere en Wysbegeerte het 
enersyds as voedingsbron gedien vir die stigting van 
die Fakulteite Handel en Administrasie en Sosiale 
Wetenskappe, waardeur ‘n aantal vakke/departemente 
prysgegee moes word.  Nuwe vakke het egter ook 
bygekom, sodat die fakulteit met selfstandigwording 
onderdak gebied het aan altesaam 25 vakke en groep-
vakke.  Die personeel het bestaan uit 17 professore, 
12 senior lektore, 9 lektore en 1 deeltydse lektor.  Van 
die ongeveer 800 studente was 291 in hierdie fakulteit 
geregistreer.

In die dekade voorafgaande selfstandigwording het 
die volgende persone as dekane opgetree:  Proff DJ 
van Rooy (1939-1940), HG Stoker (1941), G Dekker 
(1942-1943), LJ du Plessis (1944-1945), HG Schulze 
(1946-1947), DJ van Rooy (1948-1949) en G Dekker 
(1950-1951). 20  

Teen 1950 het die Fakulteit Natuurwetenskappe 
uit dertien departemente bestaan, met altesaam 10 
professore, 6 senior lektore, 11 lektore en 7 assistente/
deeltydse/tydelike hulp. 21  Veertiger-dekane was proff 
DJ du Plessis (1941-1942), GTS Eiselen (1943-1944), AP 
Goossens (1945-1946), JS van der Merwe (1947-1948) 
JM Hattingh (1949) en DJ van Rooy (1950-1951). 22  

Die vernaamste verwikkeling wat betref die Fakulteit 
van Teologie was die hersiening van die ooreenkoms 
tussen die PUK en die Teologiese Skool teen die 
middel veertigerjare, waarvolgens ‘n maksimum van ses  
teologiese professore werk aan die universiteit kon 
verrig.  In April 1949 het prof JD du Toit afskeid geneem 
van die fakulteit en is hy daarna tot lewenslange 
ereprofessor aan die PUK benoem. 23 

In die Fakulteit Opvoedkunde het prof J Chr Coetzee 
tot teen die middelveertigerjare as ’t ware man-alleen 
die fort gehou, as enigste voltydse dosent.  In 1944 
word sy geledere egter versterk met die aanstelling van 
‘n senior lektor vir Liggaamlike Opvoeding (DPJ Smith) 
en, vanaf 1945, met ‘n senior lektor in Opvoedkunde 
(HJJ Bingle).  In 1947 word laasgenoemde aangewys as 
hoof van die departement Empiriese Opvoedkunde en, 
vanaf 1950, as professor. 24 

Die kwessie van opleiding aan volwassenes is ook, 
op versoek van die regering, deur die PUK onder 
die loep geneem.  In antwoord op ‘n navraag van die 
sekretaris van Onderwys, is die aandag daarop gevestig 
“dat aan hierdie Inrigting veel gedoen word in die 
rigting van onderwys vir volwassenes deur opleiding 
wat gedurende naweke aan diensdoende onderwysers 
en andere wat hulle laat inskrywe vir magisters- 
of doktorsgrade in die verskillende vakke verskaf 
word”, terwyl die musiekvereniging ook plate-aande, 
konserte en dies meer organiseer.  Daadwerklike 
uitbreiding, deur byvoorbeeld openbare lesings 
spesifiek op volwassenes gerig, word nie oorweeg 
nie maar die heersende stelsel van openbare lesings 
sal gesistematiseer word.  Oorweging sal verder 
geskenk word aan vakansiekursusse in departemente 
soos Sosiale Wetenskap, Liggaamlike Opvoeding, 

Psigotegniek en Tik- en Snelskrif.  25 

‘n Noemenswaardige ontwikkeling vir sover dit 
akademiese opleiding betref was die totstandkoming 
van die Johannes van der Walt Instituut vir 
Liggaamlike Opvoeding, aan die einde van die 
veertigerjare.  Die traumatiese gebeure rondom die 
dood van Afrikaner-stoeiheld Johannes van der Walt in 
Februarie 1943 sou op ‘n besondere wyse weerklank 
op die PUK-kampus vind. 

Teen die einde van 1943 het dr HF Verwoerd, redakteur 
van Die Transvaler, as voorsitter van die Johannes van 
der Waltfonds ‘n bedrag van £4 000 uit hierdie fonds 
aan die PUK aangebied op voorwaarde dat die geld 
onder meer vir die daarstelling van ‘n instituut vir 
liggaamlike opvoeding gebruik sou word.  Die PUK 
het hom inskiklik betoon en planne is beraam vir die 
stigting van so ‘n instituut, die aanstelling van ‘n voltydse 
dosent en die instelling van ‘n volwaardige graad- en ‘n 
nagraadse diplomakursus. 26 

Die Minister van Onderwys was egter nie bereid 
tot aanvaarding  van die skenking onder die gestelde 
voorwaardes nie. 27  Uiteindelik is die knoop tog 
deurgehak en kon die Johannes van der Walt-Instituut 
vir Liggaamlike Opvoeding op 15 Oktober 1949 op die 
landgoed Oude Molen amptelik geopen word. 28  

Op die vooraand van selfstandigwording het 
uitbreidingsamptenaar dr JF O’Grady, skoonseun van 
rektor Postma, in Maart 1949 in ‘n persoonlike gesprek 
met waarnemende rektor J Chr Coetzee voorgestel 
dat klasse te Kimberley aangebied word, waar daar 
ongeveer 50 potensiële studente was.  Daar was nie 
juis reaksie nie, maar laat in Mei roer hy die saak weer 
aan.  Hy deel mee dat die Tegniese Kollege in Kimberley 

3.3.3

JJ Pienaar. As blyk 
van erkentelikheid 
vir sy aandeel in die 
totstandkoming van 
die fakulteit Handel 
en Administrasie, 
kon Pienaar jaarliks 
in sy persoonlike 
hoedanigheid aan 
die gradedagoptog 
deelneem. 

baie gretig is om ‘n universitêre afdeling te Kimberley in 
die lewe te roep.  Hierdie keer het die senaatsbestuur 
besluit dat die saak weer bespreek kan word wanneer 
‘n amptelike versoek van die kant van die Tegniese 
Kollege gerig word.  29

In 1950 is die saak weer bespreek tydens ‘n konferensie 
met Tegniese Kolleges.  Aangesien die onus op hierdie 
kolleges gerus het om vas te stel hoeveel erkenning 
hul studente sou kry vir werk wat reeds deur hulle 
gedoen is, veral op die terrein van die ekonomiese 
wetenskappe, is besluit dat verdere inisiatief van die 
kant van die Tegniese Kolleges moes kom en is van 
saak afgestap. 30  Skynbaar het dié inisiatief hierna in 
die sand geloop.

Pas ‘n maand voor selfstandigwording het die 
departement van Onderwys van universiteite 
verlang om voortaan, vir subsidiedoeleindes, 
begrotings vir periodes van vyf jaar voor te lê, wat ‘n 
langtermynbeplanning van akademiese ontwikkeling 
noodsaaklik gemaak het.  Op hierdie tydstip is daar 
net kennis geneem van die opdrag, waarskynlik omdat 
selfstandigwording slegs ongeveer twee weke weg was, 
en sou die saak gevolglik eers onder die nuwe bedeling 
verder gevoer word. 31

3.3.4 Inlywing van Normaal?

Die rol en plek van Normaal Kolleges, wat in die 
vroeë twintigerjare nogal heelwat aandag in beslag 
geneem het, sou weer in die dertiger- en veertigerjare 
sporadies op die voorgrond tree. 

In 1930 het die wenslikheid al dan nie van die 
afskaffing van Normaal Kolleges in Suid-Afrika, met 
die gepaardgaande oorplasing van die opleiding van 
onderwysers na universiteite en universiteitskolleges, 
sterk na vore getree toe ‘n komitee wat deur die 
administrateur van Transvaal aangestel is om die saak 
te ondersoek, met sterk aanbevelings ten gunste van 
inskakeling vorendag gekom het.  Die saak het ook 
in hierdie tyd op NUSAS-vlak ter sprake gekom en 
‘n ondersoek is namens die hoofbestuur van hierdie 
liggaam van stapel gestuur.  

N Combrink van die PUK was konvenor van die 
betrokke kommissie. Combrink en sy kommissie het 
‘n skynbare onwilligheid by outoriteite teengekom 
om hulle oor die saak uit te laat.  Worstelend met die 
vraag waarom “die wenslikheid van die saak nie alreeds 
van regeringsweë ingesien en die nodige verandering 
gemaak (is) nie”, het Combrink en sy komiteelede ‘n 
lys gemaak van die heersende besware teen inskakeling 
maar dit as nie standhoudend nie weerlê.  Daarteenoor 
is die voordele van so ‘n stap ook getabuleer, onder 
meer die verkryging van eenvormigheid en konsolidasie 

in die hele hoëronderwyssisteem in Suid-Afrika, 
waardeur die universiteite ‘n groot en direkte invloed 
op die skole sal kan uitoefen: “Die onderwyser(esse) 
deurtrek van die ‘esprit de corps’ en die tradiesies van 
hul Uniwersiteit gaan deur hulle intieme kontak met 
die kinders daardie gees aan hulle oordra …”

Verder sal professionele opleiding van onderwysers 
beter wees, die dualisme in opleiding sal verdwyn, 
onderwysers onder gesag van die Unieregering se 
status sal outomaties verhoog word en  oorvoorsiening 
as gevolg van ooraanbod sal teengewerk word: Die 
Normaal Skole, tog, was slegs ‘n noodhulp om in ‘n 
tydelike tekort te voorsien en as sulks het hulle hulle 
reg van bestaan verloor, omdat, soos reeds gesê, die 
produksie vandag die aanvraag oortref.  Minstens 
middelbare onderwys (hoërskool) behoort, volgens 
die Combrink-verslag, onder jurisdiksie van die 
Unieregering val en hy beroep hom hiervoor onder 
meer op uitsprake van die rektore van die Universiteit 
van Kaapstad en die Transvaalse Universiteitskollege.  
32  

Van hierdie inisiatief het niks gekom nie.  Dit was maar 
net nog ‘n fyn stemmetjie roepende tot hardhorende 
owerhede wat gevrees het dat die provinsiale rade van 

3.3.4

N Combrink … PUK se NUSAS-lid wat einde 1930 die 
inskakeling van Normaal Kolleges by universiteite bepleit 
het.

hul status en lewenspotensiaal gestroop sou word … 

In 1933 was die opleiding van onderwysers sterk in 
die kollig.  Nuwe regulasies betreffende die opleiding 
van laerskoolonderwysers aan Normaal Kolleges 
het in werking getree, die direkteur van Onderwys 
in Transvaal, prof SPE Boshoff, het die gebrek aan 
samewerking tussen universiteite en Normaal 
Kolleges betreur en laat in April is tydens ‘n sitting 
van die Senaat van die Universiteit van Suid-Afrika 
en in teenwoordigheid van die vier direkteure van 
Onderwys in die Unie, indringend na toestande gekyk.  
Voortvloeiend daaruit is ‘n beroep op die minister van 
Onderwys gedoen om ‘n konferensie rondom die tema 
aan te lê. 33

Met die oog op vermeerderde studentetalle en die 
daarstelling van ‘n Fakulteit Opvoedkunde maar ook 
vanweë prinsipiële oorwegings, het die rektor van UP, 
prof  AE  du Toit, die gedagte van inlywing van die Normaal 
Kolleges by universiteite sterk gesteun, maar het hy en 
geesgenote hulle vasgeloop teen ‘n verbete direkteur 
van onderwys in Transvaal en voormalige dosent aan 
die PUK, prof SPE Boshoff, wat niks daarvan wou weet 
nie. 34  ‘n Breë verteenwoordigende konferensie is in 
September 1933 oor onderwysopleiding gehou, maar 
steeds kon daar nie tot ‘n punt gekom word nie en het 
die dubbelslagtige stelsel van opleiding voortgeduur.  J 
Chr Coetzee, die PUK se woordvoerder oor onderwys, 
het hierdie “tweeslagtigheid” as ongesond beskryf.  
Oorsee is die tendens meer en meer dat opleiding 
oorgaan na die universiteite en dat opleidingskole by 
universiteite ingelyf word.  Trouens, dit het ook reeds 
in Kaapstad en Stellenbosch gebeur. By al die ander 
voordele, betoog Coetzee in hierdie tyd, was die 
opleiding van onderwysers aanvanklik ook die funksie 
van ‘n universiteit en behoort dit dus tot die wese van 
‘n universiteit.  As ‘n universiteit goed toegerus is, soos 
byvoorbeeld Stellenbosch, kan dit die opleidingsfunksie 
volkome vervul. 35

In Julie 1934 het ‘n internasionale konferensie oor 
onderwys onder beskerming van die New Education 
Fellowship en gereël deur dr EG Malherbe, hoof van die 
Nasionale Onderwysburo, in Johannesburg plaasgevind.  
Van PUK-kant het minstens die rektor, prof Postma, 
en prof J Chr Coetzee die verrigtinge bygewoon.  Die 
konferensie het 11 dae geduur, daar was ongeveer 120 
sittings (gemiddeld ongeveer 12 lesings per sitting) 
en altesaam ongeveer 1500 afgevaardigdes het dit 
bygewoon.  Coetzee evalueer dit as “ ‘n heerlike Babel 
– ‘n Babel van tale, van rasse en nasionaliteite, van 
denkrigtings en beskouings”.  Die algehele afwesigheid 
van sy taal (Afrikaans) en die feitlik totale afwesigheid 
van die Suid-Afrikaanse wetenskap het Coetzee erg 
gehinder, maar dit was “ ‘n ware genot om groot 
opvoedkundige denkers en onderwysers van ons eeu 
van aangesig tot aangesig te sien en om van naby hul 

lewende stem te hoor” – soos onder meer “die gryse, 
eerbiedwaardige, nederige, kort en forsgeboude John 
Dewey … die vader van die moderne, modernistiese 
opvoedkunde”. 

Coetzee het veral trek gehad vir die lesings oor die 
opleiding van onderwysers, waar William Boyd van 
Glasgow Universiteit, Skotland die algemene gevoel 
vertolk het deur te sê “dat Normaalkolleges waarin 
onderwysers gesegregeer word, afgeskaf moet word 
en dat die onderwysers ‘n vierjarige kursus op ‘n 
universiteit moet volg waar hulle skouer aan skouer 
met alle ander studente kan studeer en ‘n breë 
agtergrond van liberale kultuur kan verwerf”.  36  Maar 
steeds het dit net by praat en gedagtes gebly. 

Ferdinand Postma, van meet af aan een van die groot 
yweraars vir die inskakeling van hierdie opleiding 
by die tersiêre inrigtings, het in Mei 1941, in ‘n 
toespraak tydens ‘n gradeplegtigheid van die Natalse 
Universiteitskollege te Durban, en later in ‘n artikel in 
“Die Veteraan”, met sterk uitsprake nuwe momentum 
aan die saak probeer gee. 37  

Verwysende na die geskiedenis van die vraagstuk, 
het Postma onder meer teruggegryp na 
aanbevelings van die Van der Horst-kommissie 
van 1928, waarin oordrag van hierdie opleiding na 
universiteite voorgestel is.  Die saak is toe op ‘n 
opvolgkonferensie van universiteitsinrigtings saam 
met die onderwysdepartement verder onder die loep 
geneem, waartydens dit “van die grootste belang geag 
(is) vir die opvoeding in die algemeen dat onderwysers 
die voorreg moet hê van universitêre opleiding met 
sy wyer en meer wetenskaplike uitkyk”.  Pas tevore 
is dieselfde sentimente tydens ‘n konferensie van 
opvoedkundige instellings en outoriteite te Pretoria 
geuiter, maar niemand was bereid om op daardie 
stadium die saak verder te voer nie.  

Postma verwys ook na die wêreldkonferensie van 
opvoedkundiges in 1934, wat hy bygewoon het en 
waar ook sterk ten gunste van akademiese opleiding 
van onderwysers gepraat is. Vanweë verskeie 
oorwegings is daar egter sterk vasgeskop teen 
die beoogde verandering.  Die eerste beswaar, dat 
universiteitsopleiding te veel akademies en te min 
prakties is, kan egter, volgens Postma, maklik reggestel 
word.  Die argument dat provinsiale regerings dan nie 
doeltreffende beheer sal kan uitoefen nie, hou ook 
nie steek nie – daar is maniere hoe dit gedoen kan 
word.  Die crux van die saak lê vir Postma eintlik in ‘n 
derde rede, naamlik vrees dat provinsiale rade in so ‘n 
geval hul bestaansreg sou verloor.  Vir Postma is dit ‘n 
suiwer opvoedkundige vraagstuk, wat op eie meriete 
opgelos behoort te word maar nou ‘n “twisappel op 
politieke terrein” geword het.  Hy ag dit nie nodig dat 
provinsiale rade verdwyn nie – hulle kan, desnoods 

deur wetgewing, saam met fakulteite beheer oor die 
opleiding uitoefen.

Dan doen Postma aan die hand dat, as deel van die 
wêreldwye groot veranderinge en omwentelinge 
“weens die reuseworsteling”, Normaal Kolleges by 
universiteite ingelyf of geaffilieer word.  En hy verskaf 
enkele riglyne vir die daaruit voortspruitende bestuur 
en administrasie van onderwysopleiding.  

Maar Postma se stem was steeds roepend in die 
woestyn, sy pleidooie het op politiek-dienstige dowe 
ore geval …

In Mei 1945 stel Postma die vraag aan die Senaatsbestuur 
of die tyd nie ryp geword het om amalgamasie tussen 
die PUK en die Potchefstroomse Onderwyskollege 
(POK), soos Normaal nou bekend gestaan het, te 
ondersoek nie. Die saak is eers na die Raad verwys, 
maar die uiteinde was dat die saak vir eers gelaat moes 
word totdat ‘n verslag van ‘n kommissie insake tegniese 
en beroepsonderwys beskikbaar sou wees.  38

In Februarie 1949, tydens die jaarvergadering 
van die personeelvereniging van die Transvaalse 
Onderwyskolleges, het prof J Chr Coetzee weer 
die inlywing van die kolleges by universiteite bepleit 
en op die “allerlei ongewenste nagevolge” van die 
dubbelslagtige onderwysopleiding sedert 1910 
gewys, wat nie net verwarring skep nie, maar ook die 
gesonde ontwikkeling van die onderwys belemmer.  
Onder hierdie ongewenste gevolge noem hy onder 
meer die onmoontlikheid om vir alle onderwysers 
in Suid-Afrika gelyke diensvoorwaardes te beding, 
om tot ‘n gelyke opleiding vir almal te kom en om 
alle onderwyspersoneel op nasionale grondslag te 
organiseer. Uniale beheer is nie net wenslik nie, maar 
ook moontlik en essensieel, is Coetzee se slotsom. 39 

In Desember 1950 trek daar weer ‘n rokie: in ‘n 
voorbladberig in ‘n plaaslike koerant word die vraag 
gestel of die plaaslike Onderwyskollege nie dalk tog 
maar ter wille van koördinasie by die PUK ingelyf 
behoort te word nie. 40  Maar dit was steeds alles 
tevergeefs.  Daar sou nog byna ‘n halfeeu se water in 
die see loop voordat hierdie ideaal verwesenlik sou 
word …

3.3.5 Personeel

Behalwe die rektor, het verskeie ander PUK-dosente 
diep spore getrap op interuniversitêre vlak.  Prof 
Joon van Rooy is in Mei 1944 as voorsitter van die 
Senaat van die Universiteit van Suid-Afrika aangewys 
terwyl vier ander personeellede as dekane van die 
moederuniversiteit sou dien:  AJH van der Walt 
(herkies, Lettere en Wysbegeerte), DJ van Rooy 

(Natuurwetenskappe), JP van der Merwe (Handel en 
Nywerheid) en JChr Coetzee (Opvoedkunde). 41 

Die PUK het aan die begin van die veertigerjare afskeid 
moes neem van verskeie prominente persoonlikhede.  
Tydens die gradeplegtigheid op 23 Mei 1942 is totsiens 
gesê aan die uittredende raadsvoorsitter (vanaf 1930) 
en eertydse eerste registrateur (1919-1927), ds WJ de 
Klerk.  Hulde is gebring vir die wyding van sy beste 
kragte aan die bevordering van die belange van die 

3.3.5

Ds WJ de Klerk. In ‘n huldeblyk het rektor Postma, 
wat reeds vanaf hul studentedae in Burgersdorp 
teen die einde van die vorige eeu die pad met De 
Klerk saamgeloop het, só van hierdie strydros in die 
geskiedenis van die PUK getuig: “Met sy heengaan 
word … diep betreur die groot verlies van ‘n kragtige 
stryder op die gebied van kerk, skool en staat.  Sy 
hele lewe was onbaatsugtige en opofferende diens 
vir kerk en volk op alle terreine …  In huislike kring 
was hy die sorgsame vader wat oor die belange van 
sy vrou en kinders gewaak het, nieteenstaande sy 
vele werksaamhede in die openbare lewe.”  Hy is 
oorleef deur sy derde vrou, twaalf kinders en twee 
stiefkinders.  Een van sy seuns, Jan, asook kleinseun 
FW het later as kanseliers van die PUK gedien terwyl 
kleinseun Willem as professor aan die PUK verbonde 
was. 

PUK, vir die “opofferende, onbaatsugtige arbeid deur 
hom gedurende al die jare verrig”. 42  Dit was paslik en 
tydig:  De Klerk is in September 1943 oorlede. 43 

Met die heengaan van sen PGW Grobler in 1942 het 
die PUK, in Postma se woorde, ‘n ware vriend en ‘n 
sterk voorstander verloor.  Hy is geloof as “die warme 
pleitbesorger vir die Inrigting in die hoogste kringe van 
ons land”, in die tyd toe daar sprake was dat die PUK 
gesluit sou moes word. 44  En daar is ongetwyfeld met 
groot dankbaarheid gedink het aan sy bemiddeling 
waardeur die Kamer van Mynwese £1 000 en sirs Abe 
Bailey en Ernst Oppenheimer elk £200 tot die PUK se 
boufonds bygedra het.

In personeelgeledere het die PUK in 1943 ‘n gevoelige 
slag gely toe prof RM Titlestad (Engels) aan die einde 
van die eerste semester ‘n pos aan die Universiteit van 
Pretoria aanvaar het.  Sy vertrek is “met leedwese” 
aanvaar. 45 

Dat daar moontlik ‘n bymotief was by Titlestad se 
bedanking − bes moontlik verskille oor politiek of oor 
oorlogsdeelname − kan dalk afgelei word uit Postma se 
woorde hieroor in die senaatsverslag:  “Prof Titlestad 
was ongeveer sewe jaar werksaam aan die P.U.K.  Dit 
was vir die Inrigting besonder moeilike jare, veral 

onder die oorlogsomstandighede, en van elke staflid is 
die hoogste mate van selfbeheersing vereis, sodat by 
alle verskil in gevoel en opvatting die akademiese werk 
nie skade sou ly nie.  In hierdie opsig het prof Titlestad 
‘n prysenswaardige voorbeeld gestel.  Sy hele optrede 
teenoor kollegas en studente was hoflik en korrek.”

As Engelssprekende was dit seker maar moeilik vir 
Titlestad om homself te handhaaf in die absoluut 
oorheersende Afrikaner milieu, veral in die oorlogsjare, 
toe  Afrikaansgesindes in hul onderskeie mededingende 
groepe tog verenig was in hul gemeenskaplike afkeur 
van wat as Britse imperialisme veroordeel is.  Aan 
die ander kant moet onthou word dat Titlestad wel 
in die twintigerjare aan UP verbonde was en dat die 
departementshoofskap wat hy nou aangebied is, ‘n baie 
aanloklike posisie was.  Maar hoe ook al, daar was geen 
kwade gevoelens nie:  “Sy naam laat ‘n goeie klank na in 
die P.U.K. vir C.H.O.”, getuig Postma, en verheug hom 
daarin dat Titlestad steeds aan  “een van ons Afrikaanse 
Universiteite” werksaam sal wees. 46

Titlestad se plek is ingeneem deur dr RE Davies, wat 
reeds in 1934 tydelike hulp in die departement verleen 
het en hom intussen onder meer in Londen verder 
gaan bekwaam het.  Uit altesaam 15 aansoeke is hy as 
die geskikste kandidaat bevind en in die pos aangestel. 
47 Maar Davies moes eers die manne in beheer oortuig 
dat hy die regte man vir die pos was. (insetsel)  Die 
32-jarige Davies was ‘n veelsydige sportman en het 
enkele jare tevore Natal as kaptein op die krieketveld 
voorgegaan. 48  Nie net op sy vakgebied nie, maar ook 
op sportgebied sou Davies ywerig meedoen aan die 
uitbou van die beeld van die PUK. 

Teen die middel en in die tweede helfte van die 
dekade veertig het die PUK twee van sy beste 
breinkragte moes afstaan:  historikus AJH van der Walt 
en veelsydige klassikus, wysgeer en staatsfilosoof LJ 
(Wikus) du Plessis.

In hierdie tyd het daar uit verskeie oorde stemme begin 
opgaan dat die Universiteit van Suid-Afrika sy vleuels 
wyer uitsprei, hetsy deur inkorporering van bestaande 
handelskolleges of deur self korrespondensiekursusse 
aan te bied. 49  Die Raad van die Universiteit van Suid-
Afrika het gevolglik in November 1944 besluit om ‘n 
diepgaande ondersoek hieroor te loods en het prof AJH 
van der Walt, hoof van die Geskiedenisdepartement 
aan die PUK, vir die doel genader.  In effek is gevra dat 
hy vir ‘n jaar aan die federale universiteit “geleen” word. 
50  Onder verskeie kandidate vir die opdrag was daar 
ook ‘n formidabele man soos  sen. Edgar H Brookes. 51 

Van der Walt se ondersoek het gelei tot die instelling 
van ‘n departement eksterne studies vir opleiding van 
studente in die Fakulteite Lettere, Regte en Handel.  
Die pos as eerste direkteur van hierdie afdeling is hom 

3.3.6

Prof Titlestad se vertrek, na UP, is met “leedwese” 
aanvaar.

aangebied.

Van der Walt het die saak ernstig oorweeg en eers 
by prof Postma en ander kollegas gaan kers opsteek.  
“Met die oog op die betekenis van die voorgestelde 
ondersoek vir die opvoeding in ons land in die 
algemeen, van universitêre onderwys in die besonder 
en vir die belange van ons eie inrigting in die toekoms” 
het hy uiteindelik wel die aanbod aanvaar, nadat hy ook 
eers die toestemming van de Raad van die PUK verkry 
het. 52 

Van der Walt se vertrek vanuit PUK-geledere is met 
leedwese aanvaar en as ‘n “gevoelige verlies” aangeteken, 
maar tog onder die besef “dat hy in sy nuwe betrekking 
tot baie groot diens vir land en volk kan wees”.  Hy was 
vir 25 jaar verbonde aan die PUK en het in die tyd baie 
jong manne gevorm met sy bekwame en inspirerende 
leiding in die vak Geskiedenis. 53  Sy geskiedbeskouing as 
geheel, sê DW Krüger, is ‘n “harmoniese samesmelting 
van die Christelike en nasionale tradisie van sy huis en 
omgewing met die vakwetenskaplike tradisie van die 
groot Duitse geleerde (prof Friedrich Meinecke van 
Berlyn)”  54

‘n Ander gevoelige personeelverlies was die bedanking 
van prof LJ du Plessis, saam met van der Walt gehuldig as 
“een van die veterane wat sy hele lewe tot sover gewy 
het aan die belange van die P.U.K. vir C.H.O.”.  Kollega 
Dirk van Rooy gee in die oudstudenteblad ‘n uitvoerige 

3.3.7

Prof RE Davies - in Titlestad se spore.

3.3.8

AJH van der Walt. Sy vertrek is as ‘n “gevoelige verlies” 
vir die PUK aangeteken.

maar steeds onvolledige lys van sy bedrywighede, 
noem dit “met een woord oorweldigend” en voeg by:  
“Dis duidelik dat die P.U.K. met die vertrek van prof Du 
Plessis nie een man verloor nie maar ‘n regiment!” 55   

Du Plessis het, bo en behalwe sy veelsydige 
akademiese loopbaan en intense betrokkenheid by 
politieke verwikkelinge sedert die vroeë dertigerjare 
(waaroor elders in die boek berig word), ook ‘n wye 
verskeidenheid sakebelange gehad en sou hom voortaan 
daaraan wy, ondermeer as voltydse besturende 
direkteur van Kopersbond.  In hierdie tyd was hy ook 
stigerslid van Volkskas, Asokor en Dagbreekpers. PJJS 
Potgieter, in sy studie “L.J. du Plessis as denker oor staat 
en politiek”, meen dat kommer oor die ekonomiese 
posisie van die Afrikaner asook sy roepingsbewustheid 
om ‘n bydrae ter verbetering daarvan te lewer, die rede 
was vir Du Plessis se ruiling van die akademiese vir die 
ekonomiese werksterrein. 56  

Maar dis heel moontlik nie die hele waarheid nie …   

In die onmiddellik voorafgaande jare was hy 
byvoorbeeld baie prominent in die pogings om eenheid 
in ‘n verskeurde Afrikanerdom te probeer bewerkstellig. 
Dit is nie uitgesluit nie dat die felle stryd tussen die 
Ossewa-Brandwag en die Herenigde Nasionale Party, 
‘n stryd waarin du Plessis aanvanklik as katalisator 
probeer optree het en hy hom later aan die kant van 

die OB bevind het, ‘n rol gespeel het in sy uittrede.  Dat 
hy uiters gefrustreerd was, blyk uit sy laaste aflewering 
van die rubriek “Die loop van dinge” in die tydskrif 
Koers, waar hy as rede vir die staking daarvan voorhou 
“dat die verdere woorde wat nodig sal wees, vir die 
kolomme van Koers te drasties sal wees” 57.

In April 1949, op die vooraand van selfstandigwording, 
het – in die woorde van J Chr Coetzee – “byna ‘n 
ramp” die PUK en die Teologiese Skool getref: aftrede 
van die beroemde en gewilde prof JD du Toit (Totius).  
Hoë hulde is aan hom gebring terwyl ‘n lewenslange 
ereprofessoraat aan hom toegeken is.  58 In ‘n 
afskeidsgroet beeld Martin Meerman hierdie legende 
in sy eie tyd só uit: 

“Die moeë swoeger staar tevrede oor die lande

En sluit sy volle voorraadskuur.

Die hitte van die dag het hy verduur,

Maar goed gebêre lê die vrugte van sy hande.” 

(“Totius Gegroet!”, in Koers  XVI(5),  Apr 1949 p 157)

Op mediese advies het prof JC van Rooy teen die einde 
van 1948, nadat hy vir 20 jaar as sodanig gedien het, 
sy pos as sekretaris van die Raad neergelê.  Op grond 
van sy deeglike kennis van alle aangeleenthede van die 
PUK is hy in adviserende hoedanigheid op die Raad 
benoem en aan hom ‘n kontantbonus toegeken.  Die 
sekretarisamp is afgeskaf en die funksies sou voortaan 
weer deur die registrateur behartig word.  59

Met die strewe na selfstandigwording goed op 
koers, het die PUK homself ernstig vergewis oor 
sy beleid jeens die skepping van nuwe poste en die 
bevordering van personeellede en is ‘n aantal beginsels 
dienaangaande geformuleer.  Bo-aan die lys staan die 
belange van die PUK en die belang van ‘n afsienbare 
toekomsperspektief, terwyl as derde beginsel gestel 
word dat die Universiteit hom sal laat lei “in die 
rigtinge en op die gebiede waarop die noodsaaklikheid 
en moontlikheid om ons beginsel volgens ons 
sinspreuk ‘In U Lig’ in die wetenskap uit te bou en die 
volkslewe in aansluiting by ons calvinistiese volksaard 
in te dra, die sterkste is”.  Deeglike vooruitbeplanning, 
met inagneming van finansiële stabiliteit en billike 
toekenning van poste aan departemente en fakulteite, 
sou ook nagestreef word.

‘n Vyfde, kardinale beginsel het só gelui: “Geen 
nuwe fakulteite, departemente en poste behoort 
geskep te word nie, tensy vooraf verseker is dat 
daarvoor persone gevind kan word wat sowel aan 
die eis van beginselsuiwerheid as aan die vereiste 
akademiese bevoegdheid ten volle beantwoord, 

3.3.9

LJ du Plessis. Met sy vertrek het die PUK “nie een man 
verloor nie, maar ‘n hele regiment!”

sodat nie middelmatigheid van bevoegdheid terwille 
van beginselsuiwerheid en ook nie neutraliteit in 
beginselsake terwille van hoë akademiese bekwaamheid 
bevorder word nie.”  En waar bevoegde persone nie 
gevind kan word nie, behoort veelbelowende studente 
aangemoedig te word om hulle te bekwaam met die 
oog op uiteindelike benoeming.

Diensjare of die bereiking van maksimumsalaris 
sal geen aanspraak op hoër poste gee nie.  En 
laastens word kriteria vir aanstelling of bevordering 
saamgevat: akademiese kwalifikasies, bedrewenheid 
om onderwys te gee en ywer daarby aan die dag te 
lê, navorsingsprestasies, publikasies en die mate waarin 
kandidate die Christelike beginsel in die besondere 
wetenskap uitbou. 60

Vroeg in 1949 kry die PUK weer ‘n brief van dr GD 
Scholtz, nou assistant-redakteur van Die Transvaler, wat 
verneem of daar nie dalk met selfstandigwording vir 
hom ‘n pos aan die PUK sal oopval nie.  Al twaalf jaar 
lank joernalis by Die Transvaler, met dr HF Verwoerd 
as hoofredakteur, wens Scholtz nou oor te skuif na 

die akademie.  Sy vernaamste oorweging is om meer 
tyd te hê vir navorsing, veral vir sy “magnum opus”, 
wat oor die ontwikkeling van ‘n nasionale besef by die 
Afrikaanse volk handel en agt boekdele sal beslaan.

Scholtz spel sy kwalifikasies en vermoëns in ‘n brief 
aan rektor Postma uit: benewens geskiedenis in al sy 
fasette, kan hy ook in die Fakulteit Regte behulpsaam 
wees met Romeinse reg, Volkereg, Geskiedenis van 
Romeins-Hollandse reg en Staatsreg. Meer nog: “U 
ken my vader natuurlik baie goed en u sal seker ook 
weet dat ek Afrikaner in murg en been is.  Dit sal vir 
my regtig aangenaam wees, indien ek deur historiese 
en ander studies daartoe mag meehelp om nog meer 
studente na die P.U.K. aan te trek.”

Postma het vriendelik gereageer; hy het die brief 
met groot belangstelling gelees en sal die saak met 
betrokke persone bespreek.  Hy voorsien dat daar wel 
uitbreiding ten opsigte van byna alle fakulteite nodig sal 
wees. 61  Scholtz se ideaal, om ‘n pos aan die PUK te kry, 
het egter weer nie gerealiseer nie.  

“Saam met die rektor van die P.U.K., prof. dr. F. Postma, moet prof. dr. du Toit beskou word as die grootste 
voorvegter vir die bestaan en voortbestaan van die P.U.K.”, getuig J Chr Coetzee in ‘n huldigingsartikel.   Mede 
deur sy groot en oorwegende invloed is die literariese departement kort na die Universiteitswet van 1916 omskep 
tot die Potchefstroomse Universiteitskollege.  En weereens mede deur sy groot en beslissende invloed het 
die Sinode van die Gereformeerde Kerk in 1920 besluit tot die inkorporasie van die P.U.K. by die Universiteit 
van Suid-Afrika.  Toe in 1928 die ongunstige verslag van die Universiteitsonderwyskommissie die P.U.K. in die 
besonder getref het, was prof. du Toit een van die bittereinders en kon die P.U.K. tot groter bloei kom.  Toe in 
1933 die saak van die Gewetensklousule by die hoër onderwys, die outoriteite van die P.U.K. gedwing [het] om die 
naamsverandering, nl. tot P.U.K. vir C.H.O. te verseker was prof du Toit weereens op die spits van die aanval.”  

Naas waardevolle dienste aan die twee ander susterskerke, aan land en volk op godsdienstige en nasionale 
gebied, het Coetzee ook gewys “op sy unieke plek in die ontwikkeling ook van ons laer en middelbare onderwys … 
as ‘n stoere, oortuigde en onversetlike stryder vir C.N.O. … Sy woord het altyd helder geklink op C.N.O. kongresse 
en konferensies; sy geskrifte het altyd diep ingedring in die wese van ‘n ware C.N.O.” (J Chr Coetzee nms Koers, in 
Koers XVI(5), April 1949 pp 155-156)

3.3.10

Totius die leermeester.

‘n Ietwat vreemde verskynsel doen hom teen die 
einde van die veertigerjare voor, toe die PUK skielik 
‘n hele aantal aansoeke om poste van persone van 
“vreemde” nasionaliteite ontvang.  62  Etlikes hiervan 
het wel verband gehou met die na-oorlogse toestande 
in Europa.  Dr Karel A Scheele, van Kassel, Duitsland, is 
in Mei 1949 op die uitkyk vir ‘n pos “as instructor for 
economices, economic history, public administration, 
public finance, European history and related subjects”.  
Hy beklee ‘n bevredigende posisie, as hoof van ‘n 
munisipale afdeling met 50 werknemers. Hy motiveer 
sy aansoek:  “My wish of coming to the Union of South 
Africa is solely guided by my interest in the country 
itself and its institutions of learning.  I am not a radical 
of any political conception.  I have never been affiliated 
with the Nazi Regime.  I am not a refugee by reason of 
creed or race.” 

‘n Pool, Stanislaw Skrzypek, doen in Augustus 1949 
aansoek vir ‘n pos as “Associate or Assistant Professor 
(or some corresponding position) of History and 
Political Science”.  Hy was voor die oorlog verbonde 
aan die Lwòn Universiteit en is ‘n spesialis in Politieke 
en Ekonomiese geskiedenis en die geskiedenis van 
Sentraal- en Oos-Europa, veral Rusland.  Na die oorlog 
het hy as adviseur vir die regering opgetree en as 
bibliotekaris by die Polish Research Centre.  Hy was ‘n 
offisier in die Pools-Duitse veldtog, waartydens hy deur 
die Russe gevang en in die tronk in Moskou en later in 
die konsentrasiekamp te Urals tot 1941 aangehou is.

Vanuit Fernruf, Oos-Duitsland, doen prof dr G 
Jander via die departement van Onderwys navraag 
oor ‘n pos; hy spesialiseer in anorganiese, analitiese 
en Kolloid-chemie.  Maar hy waarsku by voorbaat:  
briefwisseling in Oos-Duitsland is moeilikheid soek 
(“Ein Briefwechsel in die Ostzone Deutschlands ist mit 
Schwierigkeiten verbunten”)  En gee dan ‘n alternatiewe 
adres aan: “Briefe unter dieser Adresse erreichen mich 
unkontrolliert und unzenziert”.

Dr GJ Lookuis was weer “ ‘n Hollander wat graag sy 
dienste aanbied”.  Hy was onder meer hoofredakteur 
van die Utrechtsch Dagblad en lektor in die wetenskap 
van politiek aan die Gemeentelike Universiteit in 
Amsterdam.  Tydens die oorlog was hy ‘n paar jaar in 
Duitsland, waar hy sy studies voortgesit het.  “In 1946 
keerde ik terug naar Holland en belande, niet wegens 
lidmaatschap eener militaire of politieke formatie, 
doch wegens deutsch-freundliche uitingen in mijn 
artikelen, in eene interneeringskamp.”  Lookuis het 
familieverbintenis met die eggenote van die prinsipaal 
van die Tegniese Skool op Potchefstroom gehad.  
Tydens ‘n besoek aan Nederland het hy haar uitgevra 
oor poste; sy het met PUK se registrateur geskakel, 
wat op sy beurt weer met ander universiteite in kontak 
was, maar sonder enige sukses.

Nog twee Duitsers, die 36-jarige Robert Haul en die 
27-jarige Hans-Joachim Studt van Hamburg, wou as 
wetenskaplikes na Suid-Afrika emigreer “with regard 
to the bad political situation in Germany and Europe”.  
Daarmee saam was die geleenthede vir wetenskaplike 
navorsing in Duitsland baie skraal.  Hul belangstellings: 
“We think of institutes working in general or anorganic 
chemistry, physical chemistry besides special Institutes 
for metallurg colloid-chemistry, plastics for instance …
”  Kennelik het hulle by ‘n verkeerde adres aangeklop.

Vanuit Stockholm, Swede, doen Endel Kareda – met ‘n 
meestersgraad in Ekonomie en werksaam aan verskeie 
institute – via die Suid-Afrikaanse gesantskap navraag 
oor “the task of a graduate assistant, auxiliary scientific 
worker, library assistant or some other work of similar 
kind”.  Hy kan vlot Engels, Duits, Sweeds en Frans 
praat en is besig om Afrikaans te leer. Hy beskryf 
homself as slagoffer van die Sowjet-inval in 1940 en die 
daaropvolgende Nazi-besetting, wat sy studies vertraag 
het.

Die naam Willem van Rijswijck van België figureer 
ook in die lys van “vreemdelinge” wat in Suid-Afrika ‘n 
nuwe loopbaan gesoek het. Sy CV was indrukwekkend:  
doktor in die regte, doktor in Filosofie, professor 
in Filosofie, Frans, Geskiedenis en Koloniale Reg by 
verskillende hoërskole en universiteite in België, en 
eertydse president van die Civil Service Commission 
in België.

Uiteraard was die kanse maar uiters gering dat aansoeke 
soos hierdie bogenoemdes enige kans op sukses by die 
PUK sou hê.  En tog is daar met belangstelling gekyk na 
Jeno Von Takacs, van Venesië.  Hy stel hom self voor as 
Oostenrykse burger, wat Engels, Frans, Italiaans, Duits 
en Hongaars kan praat, skryf en doseer.  Die politieke 
situasie in Hongarye het hom gedwing om die land in 
1948 te verlaat.  Hy was vir sewe jaar lank direkteur 
van die musiekkonservatorium in Pècs, een van die 
belangrikste musiekskole in Hongarye.  Voor dit was hy 
sewe jaar lank professor by die Conservatoire Cairo 
in Egipte en vir drie jaar professor by die Philippines 
Manila, waar hy “advanced piano, science, composition, 
school music and orchestration” doseer het.

Die registrateur van PUK, mnr du Toit, het die versoek 
deurgegee na mnr MC Roode, wat pas in Julie diens 
aanvaar het as hoof van die nuwe konservatorium vir 
musiek aan die PUK.  Laasgenoemde was geïnteresseerd 
en het versoek dat Von Tacaks, sonder om die PUK 
enigsins te kompromitteer, verwittig word van die PUK 
se inisiatiewe om ‘n konservatium vir musiek daar te 
stel.  Dit is toe so gedoen, maar Von Tacaks se naam 
kom nie weer in die annale van die PUK voor nie. 

3.3.6 Skakeling en beeld na buite

Oorlogstoestande het internasionale akademiese 
kontak in die vroeë veertigerjare feitlik tot stilstand 
laat kom.  Af en toe het ‘n oorsese geleerde of ekspert 
darem sy gesig op Potchefstroom kom wys.

In April 1940 word op aanbeveling van dr EG Malherbe, 
van die Nasionale Onderwysburo,  ‘n uitnodiging gerig 
aan majoor Fred J Ney, van die Nasionale Raad van 
Opvoedkunde in Kanada, om twee lesings op die PUK 
te kom aanbied oor die probleme van die hedendaagse 
jeug in die sogenaamde “jong lande” en oor 
tweetaligheidsprobleme in Kanada.  En in Junie 1942 
tree die heer G Seubring, beskryf as “ ‘n Hollander 
wat die wêreld met staptoere deurkruis het”, met ‘n 
lesing voor die Pukke op. 63 Seubring was reeds sedert 
die middel-twintigerjare in die nuus en wel vanweë sy 
wêreldreise te voet.  In 1926 het “deze kloeken reiziger” 
op sy staptoer deur Afrika ook Potchefstroom besoek 
en afgesien van al die interessante wedervaringe wat hy 
op sy reise gehad het, was sy vertellinge ook van belang 
“voor allen, die in Afrika en zijn ontwikkeling belang 
stellen”.  64

‘n Verdere troosprysie was die lesing wat die 
Witsverbonde Griekse prof AJ Boyazoglu in September 
1943 aan die PUK gehou het.  Nie dat die onderwerp, 
“Landboukrediet”, nou juis binne die denkraamwerk 
van die PUK-geleerdes geval het nie! 65 

Die uitbreek van die Tweede Wêreldoorlog in 
September 1939 en die daaropvolgende Duitse inval in 
Nederland, wat hierdie stamland van die Afrikaner tot 
in sy fondamente geskok het, het ook ‘n verlammende 
effek gehad op die Vrije Universiteit van Amsterdam, 
die rolmodel van die PUK en heimat van verskeie 
PUK-dosente.  Rektor Postma, wat altyd maar ‘n 
sagte plekkie gehad het vir die stamland, het kort 
na die besetting van Nederland per brief, gerig aan 
Nederlandse gesant Jonkheer WF van Lennep, namens 
die Raad en Senaat van die PUK “innige deelneming” 
betuig met die “gevoelige slag” wat Nederland getref 
het.  Die Raad het ook via die FAK £50 vir noodleniging 
in Nederland deurgegee.66

‘n Verslag van die Nederlandse gesant in Suid-Afrika, 
wat in die argief van die departement van Buitelandse 
Sake in Den Haag tereggekom het, skets die tydsgees 
en die dilemma wat dit vir die verhoudinge tussen 
Suid-Afrika en Nederland ingehou het. Dié beskrywing 
kan ook op houdinge en gesindhede aan die PUK van 
toepassing gemaak word.

“Zuid-Afrika en de Afrikaansch-Nederlandsche 
betrekkingen gaan door een maalstroom.  Vele 
Afrikaners achte het zeer goed moegelijk, dat, indien 
Hitler den oorlog wint, Zuid-Afrika een Republiek 

wordt.  Zij hopen zulks eigenlijk.  Tegelijkertijd vreezen 
anderen, dat indien Engeland den oorlog verliest, Zuid-
Afrika Duitsch winsgewest zou kunnen worden.  Ten 
slotte bestaat er een kleine groep, die dit laatste niet 
vreest, doch zelfs wenscht.  Voor buitestaanders is het 
misschien moeilijk op het oogenblik de uiteenloopende 
gedachtegangen van den Afrikaner te volgen.  Zouden 
wij echter, zoo vraagt men ons, zelfs na 40 jaar, den 
Duitscher vergeven?”  67

Die Duitse besetting het die VU swaar getref. Op 10 Mei 
1940, “toen het oorlogsgeweld in al z’n verschrikking 
losbarstte”, is verdere studie onmoontlik gemaak en 
moes die VU vir tien dae sy deure sluit.   Die besetting 
het soos ‘n warrelwind gekom en gegaan, waarna die 
“droewe phase der bezetting” ‘n aanvang geneem het.  
In Februarie 1943 is begin met grootskaalse klopjagte 
op studente en het die akademiese werksaamhede 
van die VU feitlik tot algehele stilstand gekom:  “Van 
ernstige studie kon zo geen sprake zijn.  Te zeer was de 
Universiteit bij oorlog en verzet betrokken.”  Hierna 
volg ‘n tyd van swaarkry en ontbering, die  berugte 
“honger winter” van 1944/1945 wat Nederland 
liggaamlik en geestelik uitgemergel het.  Talle direkteure, 
dosente en studente van die VU het met die geweld en 
tirannie van die Duitser besetters te doen gekry en 
is gevang, opgesluit en weggestuur.  Van die VU-leiers, 
waaronder die bekende president-direkteur H Colijn, 
is gedeporteer en het in ballingskap gesterf, terwyl ook 
‘n dertigtal studente hul lewens ingeboet het. 68 

Afgesien van die traumatiese eerstehandse ervaringe 
wat personeel en studente tydens die Duitse inval en 
die daaropvolgende besetting ervaar het, is ook groot 
geldelike en stoflike skades gely, sodanig so dat die VU 
aan die einde van die oorlog met ‘n finansiële tekort 
van tussen 200 000 en 250 000 guldes oorhoops gesit 
het. Noodseine om finansiële ondersteuning is ook 
na Suid-Afrika en na Potchefstroom uitgestuur.  Van 
VU-kant is ‘n ou vriend, professor Ferdinand Postma 
per brief gevra om in Suid-Afrika iets te probeer 
doen:  bydraes van enkelinge of kerkkollektes sou baie 
welkom wees. 69 

In amptelike PUK-dokumente soos die notules van 
die onderskeie bestuursrade kon geen spoor van 
amptelike betrokkenheid of meelewing opgespoor 
word nie.  Postma het wel in eie persoon ‘n donasie 
van £5 gestuur en die Raad en Senaat se dankbaarheid 
jeens God uitgespreek “dat die Vrije Universiteit 
bewaar gebly het”. 70  Ook van studentekant was 
daar toegeneëndheid, soos blyk uit ‘n kollekteeraksie 
waaraan altesaam 20 studente deelgeneem het en 
meer as £52 ingesamel is.  Besembos-redakteur Deon 
Kempff se bydraelys alleen het £14 opgelewer. 71 

Al was dit nie juis  noemenswaardig nie, nie eens die 
spreekwoordelike druppel in die emmer van die milde 

bydraes wat die VU uit talle oorde ontvang het nie, 72 
was Postma se skenking tog ‘n gebaar, ‘n teken  dat hy 
die instelling waar hy sy dors na kennis baie jare tevore 
gaan les het, nie vergeet het nie.  Ook Deon Kempff, 
wat by die VU-fontein van kennis wetenskaplike skoling 
ontvang het, het met sy ywer  erkentelikheid betoon.

Een of twee swaweltjies maak egter nie ‘n somer nie.  
Die amperse traak-my-nie-agtige houding vanaf die 
PUK-kampus oor die nood en behoefte by die VU 
en in Nederland, gekoppel aan die bekendwording 
van die houding en gesindhede aan en rondom die 
PUK in die oorlogsjare (verset teen oorlogsdeelname, 
simpatiebetuigings jeens Duitsland en betrokkenheid 
van prominente PUK-persoonlikhede by onder 
meer die Ossewa-Brandwag se bedrywighede) moes 
ongetwyfeld  ‘n effens ongemaklike klimaat geskep het, 
waaronder die voorheen hartlike verhoudinge nou, ná 
die oorlog, voortgesit moes word.

In Nederland is daar ernstig besin oor die hervatting 
van kulturele betrekkinge met Suid-Afrika ná die 
oorlog en het ‘n regeringskommissie vir dié doel 
reeds in Desember 1945, op inisiatief van die NZAV, 
met verskeie ander organisasies in Nederland hieroor 
ruggespraak gevoer.  Uit ‘n vertroulike memorandum 
wat deur die rektor van UP, prof MC Botha, en 
professore D Pont, SP Engelbrecht en  B Gemser 
saamgestel is, het geblyk “dat de houding van vele 
Afrikaners gedurende den oorlog uiterst teleurstellend 
geweest is.  Velen waren openlijk pro-Duits en daardoor 
anti-Nederlandsch, andere lauw of afzijdig …”  Geen 
name is egter genoem nie, wat prof PJ van Winter, 
redakteur van die mandblad Zuid-Afrika, genoop het om 
te vra dat die gesant in Pretoria ‘n “Zwarte Lijst” sal 
verskaf, ten einde optrede te kan bepaal. 73  Ongelukkig 
kon so ‘n swartlys nie opgespoor word nie, maar daar 
kan min twyfel bestaan dat minstens ‘n paar Pukke se 
name daarop sou verskyn.

Die sekretaris van die NZAV, H Bloem, het dit ook 
in hierdie tyd as “glad onverklaarbaar” bestempel 
dat ‘n aansienlike deel van die Afrikaners Nazi-gesind 
is of was, waarop Huisgenoot-redakteur Marcus 
Viljoen hom herinner het aan die Anglo-Boereoorlog.  
Hy keur nie die Duitse gruweldade goed nie, maar 
Afrikaners moenie kwalik geneem word indien die 
Engelse “gruwele” nie vergeet kan word nie.   Viljoen 
wys ook daarop dat die “geweldige verering” van die 
Engelse deur die Nederlanders ter plaatse, net soos die 
pro-Nazi (in die meeste gevalle is dit net pro-Duitse) 
gevoelens van die Afrikaner mede-aandadig is vir die 
verwydering.  74

Met toestande weer terug na normaal na afloop van 
die Wêreldoorlog, het internasionale akademiese 
kontak weer ‘n hupstootjie gekry toe die gevierde 
Nederlandse digter,  Adriaan Roland Holst, in die najaar 

van 1946 besoek afgelê en lesings onder beskerming 
van die PUK-senaat gelewer het. Prof Dekker, wat 
as Holst se gasheer opgetree het, het by hierdie 
geleentheid die inleidende lesing gegee  terwyl Holst 
in sy twee lesings gehandel het oor “Eie agtergronde” 
en “Poësie”.  Dit was vererend en aangenaam om Holst 
te verwelkom, sê Postma in sy jaaroorsig:  “So is weer 
‘n begin gemaak om die bande met Nederland aan te 
haal, en hierdie besoek sal veel daartoe bydra om die 
onderlinge samewerking te versterk.” 75

Maar die vonke het ook gespat.  Hoewel hy tydens 
sy besoek aan Potchefstrooom baie beïndruk was 
met Totius die digter, het Holst, volgens ‘n vertroulike 
verslag deur Jan Ploeger, die PUK kort en bondig as ‘n 
OB-nes beskryf.  En was hy ook aldaar in ‘n relletjie 
betrokke met prof Labuschagne, wat van hom wou 
weet of dit dan regtig so erg was onder die Duitse 
besetting.  Dit was natuurlik ‘n oningeligte, dom vraag 
om te vra en Holst – wat reeds vroeër te Pretoria 
in ‘n voorval betrokke was toe hy ‘n anti-Nazi gedig 
voorgedra het – het hom lelik vererg en die kordaat 
professortjie net twee weke onder Duitse besetting 
toegewens, wat hom sou laat bid om weer onder 
Engelse bestuur te kom. 76

3.3.11

Roland Holst saam met Totius en Prof G Dekker.

Glad nie gepla of beïnvloed deur die politieke 
ondertone van sy besoek nie, het die studenteblad, 
Besembos, ‘n waarderende artikel opgeneem oor Holst 
as die grootste van die “drie groot eensames” van die 
vroeg twintigste-eeuse Nederlandse digters, die ander 
twee synde JC Bloem en Nijhoff. 77  

In 1947 het nie minder nie as vier Nederlanders die 
PUK-Senaat se forums betree.  Dr KHE Gravemeyer, 
predikant en sekretaris-generaal van die Nederlandse 
Hervormde Kerk, wat ‘n bekende versetsman tydens die 
Tweede Wêreldoorlog was,  het ‘n lesing aangebied oor 
die huidige strominge in die Nederlandse Hervormde 
Kerk terwyl prof dr G van der Leeuw, professor 
in Liturgie aan die Universiteit van Groningen en 
gedurende 1945-1946 minister van Onderwys,  “Het 
Reformatories Element in de Nederlandsche Kultuur” 
tydens ‘n lesing in die hoofgebou van nader bekyk het.  
Hy het ook die Geloofsleerklas waargeneem en lesings 
gegee vir teologiese studente. 78

Mej EH Hubregtse, hoofinspektrise van die stigting 
Sentraal Woningbeheer in Den Haag, het voor die 
Maatskaplike Vereniging opgetree terwyl die in Suid-
Afrika baie bekende en kenner by uitnemendheid  van 
die Suid-Afrikaanse geskiedenis, prof dr PJ van Winter 
van Groningen, die woord gevoer het oor “Nederland 
en Nederland Oost Indië voor de Oorlog”. 79 

Van Winter se besoek aan Suid-Afrika, wat 
terselfdertyd deel uitgemaak het van ‘n feitesending 
namens die NZAV, was van groot belang vir onderlinge 
verhoudinge.  “Onze afgezant”, rapporteer Zuid-
Afrika (waarvan hy hoofredakteur was), “sprak 
over verschillende onderwerpen, gaf college aan 
de studenten over de geschiedenis en de methode 
van bestudering en docering van het vak, behandele 
studiebelangen van Afrikaners in Nederland en kon 
wijzen op de wens in Nederland tot reciprociteit voor 
Nederlandse studenten in Zuid-Afrika”.  80

3.3.12

Prof G vd Leeuw (bo) en dr KHE Gravemeyer (onder). 

3.3.13

Prof PJ van Winter ... het ‘n stormagige gesprek gevoer 
met die “goede Doppers” op Potchefstroom.

3.3.14

Totius se gedig “Verborge-een”

3.3.16

Prof JD du Toit (Totius) en die Nederlandse digter JC Bloem op Krugerskraal, 1948.

Verborge-een

“Die sprokie is aan my vertel: / wanneer die 
druiwetros weer swel

onder die donker wingerdblad, / dat dan die fyne 
wyn ook roer

in vér verborge keldervat.

‘n Fyn mistieke eenheidsband / verbind Oranje, 
Nederland

en Afrika, deur alles heen.

Hoever die golwe ons al omspoel, / die diepe hart sal 
altyd voel – 

Ons is verborge-een.”

3.3.15

Prof en mev NA Donkersloot

Oor sy besoek aan Potchefstroom teen die helfte 
van Oktober 1947 rapporteer hy ontsteltenis oor 
uitlatinge wat dr Gravemeyer oor die naturellekwessie 
gemaak het.  Hy het ook besoek afgelê by die gevierde 
Afrikaanse digter Totius, op sy plaas naby Potchefstroom, 
en het die aand voor sy vertrek gesprek gevoer met ‘n 
aantal professore, “goede Doppers” wat die verhouding 
met Nederland prinsipieël wou beredeneer.  “Het is 
daarbij nog al wat stormachtig toegegaan – er was een 
O.B. man bij; lid van de Grote Raad! – maar de storm 
heeft wel opklaring gebracht.”  Hoewel hy kwaai kritiek 
op sy blad Zuid-Afrika gekry het, het hy tog die idee 
gekry:  “P.C.Stroom voelt dan toch weer baie sterk 
voor Holland en de V.U.”  81

Die “O.B. man” waarna van Winter verwys, was 
waarskynlik prof DJ van Rooy, wat wel lid van die 
Grootraad van die OB was.

Einde November rapporteer van Winter vanuit 
Bloemfontein en verwys hy weer na die byeenkoms 
op Potchefstroom, as voorbeeld “van de duidelijke 
behoefte om door verduidelijking en toelichting het 
bedreigde contact te herstellen”.  82

Dat verhoudinge inderdaad aan die verbeter was, 
blyk uit die feit dat die PUK juis tydens van Winter 
se besoek gunstig gereageer het op ‘n versoek van 
UP-rektor MC Botha, wat ook voorsitter van die 
Genootskap Nederland-Suid-Afrika was, en jaarliks 
£50 beloof het vir die daarstelling van ‘n permanente 
leerstoel in Afrikaans aan die Gemeentelike Universiteit 
in Amsterdam. 83

Die vieringe van die vyftigste bewindsjaar van koningin 
Wilhelmina was ‘n luisterryke geleentheid waarin ook 
van Suid-Afrika se kant gedeel is.  Van die kant van die 
FAK, met prof Joon van Rooy in die voorsitterstoel, 
is besluit om as spesiale huldeblyk ‘n skildery van 
kunstenaar Hendrik Pierneef gepaard met ‘n gedig van 
Potchefstroom se volksdigter, Totius, in kalligrafiese 
skrif aan die vorstin te besorg. Dit sou deur mevrou 
Steyn, die weduwee van die gevierde eertydse 
president van die Vrystaatse republiek, aan die vorstin 
oorhandig word. Dié gedig van Totius, “Verborge-een”, 
het sy beslag gekry “tydens die ure van Nederland 
se diepe nood” en sou ongetwyfeld veel bygedra 
het om die ongemaklike wedersydse verhoudinge 
tussen Nederlanders en Afrikaners en spesifiek die 
Potchefstromers te temper.  Ongelukkig het reëlings 
vir die oorhandiging van die geskenk skeefgeloop en is 
dit eers ‘n tyd na die feestelikheid oorhandig, waardeur  
vir ‘n wyle kwade gevoelens opgewek is.  Gelukkig is die 
saak in der minne geskik.84

Ook nog in 1948 maak die Nederlandse digter JC 
Bloem en prof dr NA Donkersloot, hoogleraar aan 
die Universiteit van Amsterdam en digter in eie reg, 

hul draaie op Potchefstroom, as gassprekers onder 
beskerming van die Senaat. 85  Soos verwag kon 
word, bring Bloem ook besoek aan die doyen van die 
Afrikaanse digkuns, Totius, op sy plaas Krugerskraal 
buite Potchefstroom. 

Deur die Belgiese gesant in die Unie is ook ‘n 
uitnodiging gerig aan die besoekende Vlaamse digter 
Karel Jonckheere, om in Junie 1948 ‘n lesing te lewer 
oor die samehang tussen die Vlaamse, Nederlandse 
en Afrikaanse beskawing, soos dit in die letterkunde 
tot uiting kom.  Niks is egter van die gesant verneem 
nie en by kennisname dat Jonckheere reeds weer 
uit die land vertrek het, is “in hierdie verband” 
met die gesant gekorrespondeer − sekerlik nie ‘n 
bedankingsbriefie nie!  Hierdie besoek het egter deur 
die mat geval.  Van die Belgiese gesant is inderdaad ‘n 
verskoning ontvang, meldende dat reëlings deur dr Jan 
Gresshof, die Nederlands gebore letterkundige getref 
is en dat Jonckheere vroeër as beplan na België moes 
terugkeer.86 

Sommige Nederlandse besoekers het onmiskenbaar 
beter ontvangste gehad as Roland Holst.  Soos die 
VU-pedagoog, prof dr J Waterink, wat Suid-Afrika 
vanaf begin Februarie tot begin Julie 1949 saam met 
sy vrou en as gesante van die Nederlandse regering 
en die  Genootskap Nederland-Suid-Afrika besoek 
het. Tussen 13 en 24 Mei het Waterink altesaam 14 
keer op Potchefstroom opgetree:  voor die Stafklub, 
die Damesklub, die departemente Psigologie en 
Opvoedkunde, personeel en studente gesamentlik, 
verskeie studentegroeperings – behalwe ook nog by 
die Teologiese Skool en die Onderwyskollege. 87  

In totaal het Waterink altesaam 115 lesings tydens sy 
toer gelewer en verskeie kere in die drie Afrikaanse 
susterskerke gepreek – ook te Potchefstroom. Ewe 
indrukwekkend was die temas van die lesings wat 
hy aangebied het, onder meer “Wat is Christelijke 
onderwijs?”, “De onderwijzer en de volkscultuur”, 
“Hedendaags Calvinisme”, “Gezag en Vrijheid”, “Wat 
is Christelijke wetenschap” en “Christelijke kunst en 
kunstkritiek”.  88  Alles passende so reg in die kraam 
van die Potchefstromers.

Tydens al hierdie lesings het hy  “heldere getuienis gegee 
van die christelike standpunt in die  beoefening van die 
wetenskap” en het sy optredes die bande tussen Suid-
Afrika en Nederland aansienlik versterk.  Van hom getuig 
Postma só:  “Sy simpatieke persoonlikheid en deeglike 
kennis van ons vraagstukke het hom feitlik ‘een van 
ons’ gemaak.” 89 Die PUK se eie opvoedkundige reus, J 
Chr Coetzee, sluit by Postma aan as hy sê dat Waterink 
se begrip vir en vereenselwiging met die saak van die 
Afrikaners, in teenstelling met Nederlandse immigrante 
en besoekers wat eerder simpatie met Engels- as 
Afrikaanssprekendes getoon het, hoog waardeer is: 

“Sy besoek aan Suid-Afrika op hierdie stadium van ons 
volksontwikkeling was juis wat ons nodig gehad het.”   
Om hierdie “profeet van die Calvinisme … wat met ‘n 
helder stem en hartversterkende oortuiging die basuin 
van die Calvinisme kon blaas” op hierdie tydstip in die 
midde te kon hê, het die Calvinisme as internasionale 
en die mees konsekwente Christelike lewens- en 
wêreldbeskouing na vore laat tree.  As erkende 
CNO-opvoedkundige het hy oortuigend aangetoon 
dat Christelike onderwys die enigste soort onderwys 
vir die Christelike kind kan en mag wees, asook dat 
Christelike wetenskap en onderwys net so eg, selfs 
nog meer eg is, as enige ander vorm van wetenskap en 
onderwys.  90

Uiteraard, vir ‘n gesant wat deels op regeringskoste 
gereis het en in dié sin ‘n opvolgbesoek vir dié van Van 
der Leeuw en Donkersloot was, 91  handel ‘n groot 
deel van Waterink se verslag oor sy besoek  oor die 
politieke toestande in die land – wat op sy beurt weer 
onlosmaaklik is van die kulturele opset, en spesifiek 
die posisie van die Afrikaners.  So val dit ook op dat 
Waterink gevestigde Nederlandse opvattinge, soos 
onder meer vervat in verslae van voorgangergesante 
soos Van der Leeuw en Donkersloot, bevraagteken 
en selfs weerspreek.  Twee hiervan het gehandel oor 
die Ossewa-Brandwag en die Afrikaner Broederbond, 
rondom welke organisasies die politieke situasie in 
Suid-Afrika vir baie Nederlanders gewentel het. 

Verwysende na ‘n vorige verslag aan die Nederlandse 
minister van Buitelandse Sake, waarin die Ossewa-
Brandwag as “een fascistiese organisatie” en die 
Afrikaner Broederbond as ‘n “zeer geheimzinnige 
organisatie … de rol van de OB ten dele schijnt 
te hebben overgenomen” beskryf is, rapporteer 
Waterink in enigsins ander toon:  “Ik heb getracht 
mij in deze kwesties grondig in te werken.  Ik heb niet 
alleen tien dagen gelogeerd bij de voorzitter van de 
Ossewa Brandwag, maar ik heb ook vele uren een zeer 
vertrouwelijke samenspreking gehad met de Voorzitter 
van de Afrikaander Broederbond.”  

Waterink het natuurlik verwys na twee baie bekende 
PUK-professore: prof DJ (Dirk) van Rooy, wat as sy 
gasheer opgetree het en  prof JC (Joon) van Rooy, die 
grootbaas van die Broederbond.  

En sy uitspraak?  Met uitgebreide motiverings, waarin hy 
teruggryp na historiese en godsdienstige begrondings, 
kom hy tot die konklusie dat die beeld wat in die 
genoemde verslag van hierdie twee organisasies gegee 
word, in die geval van die Broederbond volkome, en in 
die geval van die Ossewa-Brandwag vir 90% onjuis is.  
Hy tree onder meer ook in die bres vir ‘n man soos die 
Potchefstromer HG Stoker, “die in de oorlog gevangen 
zat, zij het ook zonder dat een beschuldiging tegen hem 
werd ingebracht” en wat “de enige man in Zuid-Afrika 

geweest is, die een publicatie heeft uitgegeven tegen de 
beginselen van het nationaal socialisme van Hitler”. 92

Terug in Nederland het Waterink, “die door zijn 
bevindingen bijzonder van het land en zijn bevolking 
is gaan houden”, uit sy pad gegaan om aan te dui dat 
die sosiaal-politieke agtergronde deeglik in berekening 
gebring moet word as toestande in Suid-Afrika begryp 
wil word. 93 Waterink het ‘n besondere indruk gemaak 
op die PUK-studente en is geroem as ‘n “groot 
man” wat hulle vereer het met sy teenwoordigheid 
en toesprake:  “Hy het gekom om aan elkeen, hoe 
uiteenlopend ons vakwetenskaplike belangstelling 
ookal is, ‘n boodskap van besieling te bring.  Hy het 
altyd vir ons elkeen iets persoonlik gehad. Wat ‘n eer 
was dit vir ons om aan sy voete te kon gesit het, wat 
‘n skade en skande vir elkeen wat weggebly het van sy 
lesings.”  94 Waterink het in 1955 ‘n eredoktorsgraad in 
Opvoedkunde van die PUK ontvang. 95

Die Gereformeerde Kerk het sy sinode in 1949 in die 
hoofgebou van die PUK gehou en by die geleentheid 
is die hegte bande tussen die kerk en die Universiteit 
verder versterk.  Dit het ook die PUK se buitelandse 
kontak verstewig, deurdat prof dr GC Berkouwer van 
die Vrye Universiteit, Amsterdam, en dr RJ Danhof 
van die Christian Reformed Church in Amerika, wat 
as buitelandse deputate die Sinode bygewoon het, 
terselfdertyd ook kontak met die PUK gemaak het.  

Tydens ‘n byeenkoms wat deur die Calvinistiese Unie 
gereël is vir Totius se aftrede, en waartydens die 
gevierde digter-teoloog-volksman sy geloof in die krag 
van die Calvinisme herbevestig het, het dr Danhof 
daarop gewys dat die eerste nedersetters in Amerika 
Hollandse, Duitse, Skotse en Engelse Calviniste was.  In 
sy rede, “Calvinisme in ons tyd”, het prof Berkhouwer 
daarop gewys dat die afkeur in Calvinisme in die 19de 
eeu ontstaan het en deur die pas afgelope wêreldoorlog 
versterk is.  Die aanbidding van die afgod van die 
neutrale wetenskap en die humanisme het gedreig om 
die Calvinisme te verswelg.  In hierdie maalstroom van 
die tyd, sê Berkhouwer, moet die Calvinisme skildwag 
staan. 96

Dr Danhof het ook nog by die opening van die 
universiteit op Vrydagaand 25 Februarie ‘n besielende 
rede gehou oor die tema:  “Waarom ‘n Christelike 
Universiteit?”  Prof dr Berkouwer het weer Korps 
Veritas toegespreek oor:  “Wat is Christelijke 
Onderwijs?”  “Albei sprekers”, rapporteer Postma later, 
“het ‘n klinkende getuienis gegee van die Christelike 
beoefening van die wetenskap.” 97 

Die kontak na buite het darem nie net op stamland 
Nederland gefokus nie.  Met die oorlog agter die rug 
kon daar nou ook aandag gegee word aan die vroeëre 
aanbod van die Carnegie-korporasie om ‘n bibliotekaris 

3.3.17

PUK-professore HG Stoker en 
S du Toit hier in gesprek met 
Nederlandse kollegas proff J 
Waterink en GC Berkouwer, en 
prof RJ Danhof van Amerika.

3.3.18

PUK-studente was heel in hul 
skik met prof Waterink.

op te lei.  Die saak is onder oudstudente en personeel 
geadverteer en op aanbeveling van die Senaat is mnr 
HC van Rooy aan die begin van 1947 as bibliotekaris 
benoem, om dié opleiding in Amerika te ondergaan. 
Tydens ‘n besoek van die voorsitter van die korporasie 
aan Potchefstroom, in September 1948, is dank betuig 
vir die beurs aan van Rooy.  Dit is genotuleer dat 
mnr Sheppardson hom simpatiek teenoor “die stryd 
van die Inrigting” uitgelaat het en dat hy wenke aan 
die hand gedoen het vir verdere ondersteuning deur 
Carnegie.98

Kontak na buite is verder verbreed deur die besluit, in 
Oktober 1946, om met die pasgestigte Opvoedkundige, 
Wetenskaplike en Kulturele Organisasie van die 
Verenigde Volkere Organisasie (VVO) te affilieer.  Prof J 
Chr Coetzee is as korresponderende lid aangewys, om 
onder meer behulpsaam te wees met verspreiding van 
inligting oor die organisasie. 99

In 1948 is ook besluit om te affilieer met die University’s 
Bureau of the British Empire, wat van waarde sou wees 
vir studente wat in Europa wou studeer.  Iets meer as 
‘n jaar later word lidmaatskap egter opgesê vanweë ‘n 
aansienlike verhoging in subskripsie. 100

Einde Augustus 1949 het die wêreldberoemde 
gesaghebbende op die gebied van Atoomkrag, sir 
John Cockroft, op inisiatief van die WNNR besoek op 
Potchefstroom afgelê en ‘n lesing oor atoomenergie 
voor die Stafklub gelewer.  ‘n Lesing vir die algemene 
publiek is ook gereël. 101  In September 1949 was 
daar ook die opwindende vooruitsig om nog ‘n 
“wêreldberoemde”, hierdie keer die Leiden-opgeleide 

geoloog prof Umbgrove, wat in 1951 op eie koste ‘n 
draai in Suid-Afrika sou maak, in die midde te ontvang.  
Reëlings is getref dat hy ‘n paar lesings in Potchefstroom 
sou kom gee, maar toe hierop geen reaksie ontvang is 
nie, is dit van die agenda geskrap. 102 

In 1950 tree dr JC Hoekendyk, teoloog en 
sendingdeskundige, onder beskerming van die Senaat 
op met ‘n lesing “Europa − Verzoeking − Uitzicht”,  en 
lê Nederlandse ambassadeur Jan van der Berg tydens 
gradeplegtigheid besoek af.  Tydens die middagonthaal 
voor die hoofgebou en te midde van “ ‘n groot skare 
van vriende” oorhandig Van der Berg meer as 2000 
boekdele namens inrigtings en vriende in Nederland.  
In ‘n “kragtige rede” en met “besielende woorde” 
beklemtoon hy hierna die noue bande tussen die 
twee lande, met die hoop “dat die samewerking in die 
toekoms steeds hegter en inniger sal word tot heil van 
albei lande”. 103

Uit hierdie enigsins kriptiese oorsig oor die akademiese 
kontak met die buiteland is dit baie duidelik dat 
stamverwantskap ‘n bepalende rol gespeel het en dat 
prioriteit verleen is aan geleerdes uit die stamland 
van die Afrikaner, dat daar groter akademiese affiniteit 
was vir die akademici van die Lae Lande.  Dat hierdie 
besoeke heilsame invloed uitgeoefen en as akademiese 
inspuiting vir sowel dosente as studentevan die 
PUK gedien het, kan nie betwyfel word nie.  Dit 
het ongetwyfeld bygedra tot die verbreding van 
intellektuele horisonne en die kennis en ervaring aldus 
opgedoen, sou ongetwyfeld geleidelik na die res van die 
akademiese gemeenskap deursuur.

Dit was egter ook duidelik dat die nawerking van 
die Tweede Wêreldoorlog ‘n demper geplaas het op 
die spontane verhoudinge van voor die oorlog.  Die 
grootskaalse aanwending, in die Nederlandse pers, 
van hoogtepunte in die geskiedenis van die stryd van 
Afrikanernasionalisme om die saak van die besetters 
van Nederland te onderskraag, 104 sou die eens warme 
ondersteuning van die Nederlanders vir die saak van 
die Afrikaner laat taan.  Dieselfde geld vir die Afrikaner 
nasionaliste se sterk teenstand teen oorlogsdeelname, 
hul afkeur van Smuts (wie se prestige weer in die 
estimasie van die Nederlanders gestyg het en wel 
“als de bestrijder van hetzelfde gevaar dat Nederland 
heeft overrompeld en dreigde te vernietigen”) en baie 
van hulle se flirtasie met die Duitsers en nasionaal-
sosialisme.  Vanweë die redelike sterk politieke 
profiel wat verskeie bekende PUK-dosente in hierdie 
tyd van storm en drang vertoon het, het hierdie 
“vervreemding” ook na die PUK kampus deurgesuur.  
PUK-leiers se vereenselwiging met die nuwe regering 
se “kleurbeleid”, wat in hierdie tyd al hoe meer 
wenkbroue in Nederland laat lig het, 105 was ‘n ander 
faktor waarmee in die toekoms rekening gehou sou 
moes word …. 

3.3.19

HC van Rooy - PUK se eerste opgeleide bibliotekaris, 
danksy die Carnegie-korporasie. Ook sy vrou Jane (regs) 
het haar terselfdertyd in biblioteekwese bekwaam.

3.3.7 Algemene lesings 

‘n Hoë premie is geplaas op akademiese kontak met 
oudstudente, soos blyk uit ‘n lesingsprogram vir ‘n 
reünie wat vir vroeg in Oktober 1941 geskeduleer is.  
Ook van die kant van die oudstudente was daar groot 
belangstelling, want nie minder nie as 38 onderwerpe 
vir bespreking is by navraag deur hulle voorgelê.  In 
medewerking met ‘n plaaslike komitee van oudstudente 
het die komitee vir Lesings ‘n aantal temas en inleiers 
geïdentifiseer,  met oorkoepelende tema “Die toekoms 
van ons volk”. 106

Die entoesiasme soos geopenbaar in die voorlegging 
van temas is egter beslis nie weerspieël in wat 
organiseerder HC van Rooy bestempel het as ‘n baie 
teleurstellende opkoms op 3 en 4 Oktober 1941 
nie. 107  Tydens die verrigtinge, wat ook met jukskei, 
tennis, volkspele en ‘n dinee gepaard gegaan het, het 
prof Postma in sy openigsrede die kollig laat val op die 
verlede en die toekoms van die PUK, en in die proses 
klem gelê op die Gereformeerd-Calvinistiese en 
Afrikaans-Nasionale standpunte waarop die inrigting 
‘n “mooi en heerlike toekoms” tegemoet kan gaan.  
Prof LJ du Plessis het  “Die staatkundige toekoms van 
ons volk” behandel, prof JD du Toit het oor “Kerk en 
Volksbelang” gepraat terwyl prof J Chr Coetzee “Die 
toekoms van ons volk en die skool” as tema gehad 
het. 108 

Behalwe dat die komitee vir Lesings die optredes van 
buitelandse geleerdes aan die PUK gereël het, het hulle 
ook van tyd tot tyd plaaslike, dit wil sê Suid-Afrikaanse 
geleerdes en outoriteite op die PUK-kampus aan die 
woord gestel.  In Augustus 1943 het prof Dekker 
en die komitee vir Kunssake ‘n behoefte gevoel “dat 
kunstenaars, veral in verband met die skilderkuns en 
beeldhoukuns, van tyd tot tyd uitgenooi behoort te 
word om hier lesings te kom gee vir ons studente, 
aangesien ons studente reikhalsend uitsien na sulke 
lesings”.  Die groen lig is gegee, met die toevoeging dat 
kunstenaars dit ook behoort te oorweeg om plaaslik 
tentoonstelling van hul werke te kom hou. 109  

Op ‘n enkele uitsondering na bevat nóg die notules 
van die komitee vir Kunssake (slegs drie vergaderings 
tussen 30.10.1940 en 17.2.1947 is genotuleer), nóg dié 
van die komitee vir Lesings enige besonderhede oor 
sodanige byeenkomste en/of uitstallings wat aan die 
PUK gehou is.  Die uitsondering is ‘n verwysing dat Eric 
Mayer, die Nederlands-gebore kunstenaar van Pretoria, 
hom bereid verklaar het om ‘n skildery te skenk en 
‘n lesing te kom hou oor “Uiteenstrewende rigtings in 
ons kus”.  Weens ongesteldheid moes sy besoek egter 
gekanselleer word. 110

Lesings wat deur die Stafklub (Personeelklub) aangebied 
is, het ‘n belangrike rol gespeel in die akademiese 

vorming van die personeel, veral vir soverre dit 
prinsipiële begronding van hul wetenskapsbeoefening 
betref. 111  In 1940 het rektor Postma as tema geneem 
“Wat word verwag van staflede aan die P.U.K. vir 
C.H.O.?” en in 1941 het prof HG Stoker so reg in die 
gees van die wêreldwye politieke verwikkelinge “Die 
Nuwe Orde” behandel.  In 1942 was prof JD du Toit 
twee keer aan die woord, met temas “Die Wonder 
van die Skrif” en “Beoordeling van Wetenskaplike en 
Kunsprobleme by die Lig van die Heilige Skrif”.  Die 
volgende jaar is hierop voortgebou met temas  oor 
die Bybel en onderskeidelik die Geologie (prof JS van 
der Merwe), die Biologie (prof GTS Eiselen) en die 
Geskiedeniswetenskap (prof AJH van der Walt), terwyl 
prof AP Goossens “Enkele gedagtes oor die Skepping 
en die Evolusionêre Ontwikkeling van Plante” behandel 
het.  In 1944 is dit HG Stoker en DCS du Preez wat 
die Bybel en die Wetenskap vanuit die oogpunte van 
die Filosofie en die Sielkunde bekyk, met LJ du Plessis 
weer die kenner op sy terrein:  “Die nuwe ‘sosiale’ 
samelewingsordening en sy implikasies op verskillende 
samelewingsgebiede”.

Inderdaad kan hierdie byeenkomste van die Stafklub in ‘n 
mate ook beskou word as barometers van die tydsgees 
want in opvolging van LJ du Plessis se bogenoemde 
voordrag, hanteer proff J Chr Coetzee en JP van der 
Merwe in 1945 die opvoedkundige en ekonomiese 
aspekte van ‘n “Nuwe Maatskappybeskouing”.  In die 
volgende jaar, in 1946, word die maatskaplike aspek en 
Volkshigiëne deur onderskeidelik mnr JH Coetzee en 
dr PJ Hamersma in die kollig geplaas.

Postma het hierdie lesings hoog aangeslaan:  dit het 
groot betekenis vir die onderlinge fundering van 
ons Christelike beginsels, gee aanleiding tot dieper 
navorsing in eie gedagtegang.  Die mens se hoogs 
beperkte kennis word meer en meer blootgelê, bring 
hom voor magtige probleme te staan:  “Die aankweking 
van die ‘ars nesciendi’ maak versigtig en behoedsaam 
om nie somaar alle resultate van sg. wetenskaplike 
ondersoek aan te neem met verwerping van wat deur 
die Skrif ons geleer word nie.” 112 

Die Stafklubbyeenkomste was ook geleenthede waar 
personeel ingelig kon word oor die ingrypende na-
oorlogse omwentelinge en aanpassings.  In 1946 vestig 
prof S (Fanus) du Toit die aandag op die verwagte stryd 
tussen die Christendom en die Kommunisme en in 
1947 het hy dit oor kerklik-teologiese strominge in 
Amerika.  HG Stoker laat op sy beurt die kollig val op 
die pragmatiese lewensbeskouing van die Amerikaner.

Op die vooraand van selfstandigwording word “Die 
samehang tussen die P.U.K. vir C.H.O. en Christelike 
Wetenskap met die oog op toekomstige ontwikkeling” 
in 1948 as tema vir bespreking geneem, met ‘n 
algemene inleiding deur prof DCS du Preez en ‘n blik 

op die toekoms van die fakulteit Opvoedkunde deur 
prof J Chr Coetzee.  In 1949 is dit prof S (Fanus) du Toit 
se beurt om ”Die Teologie en sy plek in die organisasie 
van die Wetenskap” onder die loep te neem en in 1950 
bekyk prof JC (Joon) van Rooy weer die posisie van 
die Fakulteit Sosiale Wetenskappe in die toekomstige 
ontwikkeling.  Ook praktiese sake soos pensioenskemas, 
langverlofregulasies en studentewerwing verskyn in 
hierdie tyd op die agendas.

3.3.8.  Navorsing en publikasies

Navorsing 

Om een of ander rede is, vir sover dit die veertigerjare 
betref, slegs die navorsingsuitsette van personeel vir 
die jaar 1947 in die  jaarlikse senaatsverslag, soos dit 
in die jaarboek van die universiteit verskyn, opgeneem. 
In die PUK-argief het tog ‘n aantal dokumente behoue 
wat een en ander omtrent die navorsingsbedrywighede 
in die jare 1945 tot 1947 aan die PUK weergee.

Vir ‘n meer volledige beeld van aktiwiteite op hierdie 
terrein word verwys na ‘n bestekopname deur CJH 
Lessing getiteld PUK-personeelpublikasies, 1871-2001.

Baie opvallend omtrent die navorsingsaktiwiteite aan 
die PUK in hierdie tyd is die elementêre, byna non-
chalante wyse waarop verslag gedoen is − ten spyte van 
besliste riglyne van die kant van die organiseerder en ‘n 
gepaardgaande versoek dat die inligting persklaar moes 
wees. 113  Sommige personeel het bloot net volstaan 
deur enkele notas op die kennisgewing te krabbel 
en dit dan terug te stuur.  Ander het weer, sonder 
om streng te hou by die voorgestelde indeling, hul 
besonderhede aangestip op papier waarvan die rugkant 
reeds gebruik is.  So byvoorbeeld maak LJ du Plessis in 
1946 net ‘n kortaf notatjie op sy kennisgewing:  “Niks 
van belang nie” terwyl nuwelinge en latere bekendes 
soos JS du Plessis en JH Coetzee ook niks gehad 
het om te rapporteer nie.  HJJ Bingle, wat hom pas 
in hierdie jaar tot die PUK-geledere gevoeg het, kon 
darem enkele artikels en boeke in voorbereiding toon.  
Geologiedosent PB Ackermann gee twee aktiwiteite 
deur (een waarvan leiding aan ‘n student), met ‘n nota 
in potlood:  “Prof J.P. van der Merwe:  Dieselfde as 
verlede jr (Geen opgawe verlede jaar)”!

J Chr Coetzee, wat drie folios vol skrywe oor sy 
aktiwiteite, troon bo almal uit met tydskrifartikels, 
boeke gepubliseer en in die pers en boeke in 
voorbereiding.  En dan volg daar ‘n ellelange lys van 
D Phil- en M Ed-studente wat reeds afgehandel het of 
nog besig is:    

• 2 D Phil afgehandel, 17 besig (“en nog ‘n paar ander wat 
onseker is”)    

• 6 M Ed afgehandel, 45 in voorbereiding.    

• En op ‘n teenblad verskyn nog 18 name en temas, 
sonder aanduiding van hul studierigtings − dalk die 
“paar” onsekeres?

Die volgende jaar is dit maar weer so, wat Coetzee 
betref:  etlike artikels en bydraes tot tydskrifte, ‘n boek, 
‘n herdrukte boek en twee boeke op die pers.  En 
weer klompe doktorsgrade en M Ed’s afgehandel en in 
voorbereiding − 46 in totaal!

‘n Personeellid wie se opgawes vir die twee jaar effens 
beïndruk het was DW Krüger, wat met die vertrek 
van prof AJH van der Walt aan die begin van 1946 
tot professor en departementshoof vir Geskiedenis 
bevorder is.  Verskeie artikels oor historiese temas is 
in Die Huisgenoot en Koers gepubliseer, ‘n stewige klomp 
nagraadse studente was by hom ingeskryf en etlike 
groot studies was reeds beplan of in voorbereiding.  
Die grondslae is gelê vir Krüger se latere stewige 
bydrae tot die Suid-Afrikaanse historiografie en die 
opleiding van nagraadse studente.

Die ongeërgde, byna traak-my-nie-agtige houding van 
personeel jeens die indiening van navorsingsopgawes 
het prof Postma genoop om op 27 Maart 1947 ‘n 
sterkbewoorde aanmaning uit te stuur.  Hy wys die 
personeel daarop dat hierdie inligting onder meer deur 
die Brookes-kommissie verlang word en dat dit ook die 
moontlike selfstandigwording van die PUK raak.

Prof HG Stoker was een van diegene wat eers op die 
aanmaning van die rektor gereageer het.  Behalwe 
leiding aan nagraadse studente, skryf hy in briefvorm 
aan die rektor, het hy in 1946 niks gepubliseer nie.  
Hy motiveer en gee daarmee ‘n insig in die manier 
van doen van ‘n akademikus, van die gesindheid en 
temperament wat hom uiteindelik sou laat uitstyg tot 
een van die mees gerekende akademici in Suid-Afrika.  
Sy beskeidenheid val veral op.  Ons stel Stoker self aan 
die woord:  “Die redes daarvoor is:  a) my vertrek na 
die V.S.A. waarvoor ek 6 lesings in Engels uitgewerk 
het, waarvan 3 in die V.S.A. sal verskyn, en b) dat ek 
nou besig is met groter werke, wat jare vereis om af 
te handel, nl. oor (1) Tyd. (2) Wysgerige Antropologie. 
(3) Inleiding tot die Calv. Wysbegeerte. (4) Christelike 
Wetenskap.  Al vier werke sal (elk) etlike honderde 
bladsye beslaan.  Met (1) en (2) is ek al taamlik ver 
gevorder.

“Ek het nou eers met groter werke begin omdat 
vroeër tyd daarvoor ontbreek het weens te veel 
klasse en ander bedrywighede, [naskrif hierby: ‘o.a. 
Publikatoriese aktiwiteite met F.C.S.V.-publikasies’] 
wat nodig is en baie tyd eis, maar veral weens die feit 
dat ek eers tot volle rypheid wou ontwikkel voordat ek 
sodanige groter werke sou aanpak.  Want, soos u weet, 

staan die Calv. Wysbegeerte nog in sy kinderskoene en 
is die navorsing daar nog grotendeels pioniersarbeid.  
Aan ‘n nuwe tydsteorie is ek al besig vanaf Julie ‘44 
en moes ek die werk vir baie maande staak weens 
my V.S.A.-reis.  Ek hoop om hierdie werk hierdie jaar 
persklaar te hê.

“Vanjaar het ek vir ‘Koers’ een, vir ‘Standpunte’ twee 
en vir ‘Tydskrif vir Wetenskap en Kuns’ een artikel 
af.  Vir ‘Philosophia Reformata’ en vir prof Coetzee 
se versamelwerk moet ek binne kort twee bydraes 
lewer.  Dit net om u te laat weet dat ek die betekenis 
van navorsing nog altyd besef en hard daarmee besig 
is”.  114 

Intussen het ook ‘n navorsingskomitee sy beslag aan die 
PUK gekry en wel na aanleiding van druk van die kant 
van die Wetenskaplike en Nywerheids Navorsingsraad 
(WNNR).  Dr BFJ Schönland, wetenskaplike adviseur 
van die Eerste Minister, het op 11 en 12 Oktober 1945 
besoek by die PUK afgelê, om met “wetenskaplike 
lede van die personeel” kennis te maak en om die 
beste maniere om navorsing deur die nuutgestigte 
Wetenskaplike en Nywerheids Navorsingsraad 
(WNNR) aan te moedig, te bespreek. 115  As uitvloeisel 
van ‘n versoek wat teen die einde van 1945 by monde 
van  Schönland  gerig is, sou die PUK se Fakulteit 
Natuurwetenskappe bepaalde navorsing vir hierdie 
statutêre liggaam onderneem en is vir die doel ‘n 
navorsingskomitee binne die fakulteit gestig. 116  

Vreemd genoeg figureer dr Schönland se besoek nie 
verder in die notules van die fakulteit nie.  Op 3 April 
1946 is daar net onder opskrif “Navorsing” ‘n kort 
inskrywing van ‘n besluit “dat die betrokke hoofde van 
departemente sal optree as ‘n komitee i.v.m. die saak”. 
117  

Die PUK se Navorsingskomitee het formeel op 3 
November 1947 tot stand gekom, met die rektor as 
voorsitter en verteenwoordigers van elke fakulteit.  
Terselfdertyd is ook beleid neergelê betreffende 
die struktuur van navorsing en toepaslike poste. 
So is daar twee afdelings geskep, naamlik een vir 
geesteswetenskaplike navorsing, wat onder die 
Nasionale Raad vir Sosiale Navorsing (NRSN) resorteer, 
en een vir natuurwetenskappe, onder toesig van die 
WNNR.  Navorsingsbeamptes kan vir departemente 
of groepe departemente aangestel word, terwyl vir 
elke afdeling ‘n hoofnavorsingsbeampte benoem sou 
word met die oog op organisasie, administrasie en 
koördinasie.  Alle navorsing wat uit fondse van die 
WNNR en die NRSN gefinansier sou word, sou egter 
steeds onder leiding van en in oorleg en samewerking 
met betrokke departementshoofde geskied. 118

Publikasies

Op versoek van die Senaat het die Raad vanaf 1941 
‘n publikasiefonds in die lewe geroep en sou jaarliks 
‘n bedrag van £100 beskikbaar gestel word, waaruit 
belangrike werke van personeel en gevorderde 
studente gepubliseer kon word en wat, volgens Postma, 
“veel tot die prestige van hierdie universitêre inrigting 
sal bydra”.  119 Die eerste komitee vir Publikasiefonds 
het in 1941 beslag gekry, nadat by die Universiteit van 
Stellenbosch, met sy Annale-reeks, gaan kers opsteek 
is. 120 Heelwat tyd is spandeer aan die opstel van ‘n 
reglement 121 en sommer dadelik ‘n eerste aansoek om 
finansiële ondersteuning vir publikasie ter tafel geneem: 
die proefskrif van dr SP van der Walt, Gereformeerde 
predikant van Johannesburg-Suid en skoonseun van 
rektor Postma. 122  

Meer as vier jaar verloop intussen voordat die komitee 
weer byeenkom − net om te verneem dat die proefskrif 
van dr Van der Walt nooit vir beoordeling voorgelê is 
nie.  Die produktiewe prof J Chr Coetzee het sommer 
dadelik aansoek gedoen vir ‘n bundel bevattende een 
proefskrif en twee MA-verhandelinge van sy studente, 
welke bundel eers in die loop van 1949 sy verskyning 
sou maak. 123  

Hierdie komitee sou tot einde 1949 onder 
voorsitterskap van die rektor funksioneer, waarna prof 
HG Stoker dié taak oorgeneem het. 124

In 1949 is dit weer die Fakulteit Natuurwetenskappe 
wat, na aanleiding van ‘n navraag van die Universiteit 
van Witwatersrand, die inisiatief neem vir die oprigting 
van ‘n wetenskaplike tydskrif oftewel ‘n “P.U.K. vir 
C.H.O.- annale”.  Die moontlikheid is genoem dat die 
WNNR die daarstelling van universiteitstydskrifte vir 
wetenskaplike publikasies finansieel sou ondersteun.  
Die fakulteit het die saak in beginsel gesteun en 
dit na die komitee vir Navorsing verwys “wat ook 
die moontlikheid van die oprigting van ‘n P.U.K. vir 
C.H.O.-annale moet ondersoek”. 125  Die komitee vir 
Navorsing het dit op sy beurt na die komitee vir die 
Publikasiefonds verwys, wat nou die saak verder sou 
voer.  Daar is met sowel die WNNR as die Nasionale 
Raad vir Sosiale Navorsing (NRSN) geskakel terwyl 
inligting ook van ander universiteite ingewin is. 
Intussen het al die fakulteite hul instemming met die 
plan betoon. 126 

Op 10 Mei 1950 is op voorstel van ‘n kommissie ad 
hoc, onder voorsitterskap van prof HG Stoker, op 
‘n aktiewe publikasieprogram besluit.  Hiervolgens 
moes die PUK sy eie publikasies uitgee en dit self 
befonds, “omdat hy sy eie rigting het” en daar in elk 
geval skynbaar voorlopig nie veel van interuniversitêre 
publikasies tereg sal kom nie.  Dit was dus nie nodig om  
hieroor met die Prinsipale Komitee te skakel nie.

‘n Reeks getiteld “In U Lig − Wetenskaplike bydraes 
van die P.U.K. vir C.H.O.” is op gang gekry, waarin 
amptelike PUK publikasies soos intreeredes, openings- 
en afsluitingsredes asook “tegnieswetenskaplike artikels 
van individuele lede vir vakkundiges bedoel” opgeneem 
sou word.  Finansiële steun kon verleen word aan 
ander publikasies wat nie in die reeks inpas nie.

Die tydskrif Koers, wat reeds sedert die vroeë 
dertigerjare verskyn, is ook by die publikasieprogram 
betrek.   Koers is beskryf as ‘n “semi-offisiële P.U.K.-
tydskrif − bedoel vir die ontwikkelde publiek en moet 

onder sy huidige beheer en volgens sy huidige beleid 
voortgaan en wel met ‘n subsidie van die Raad”.  Die 
gemelde reeks wetenskaplike bydraes sou as bylae tot 
Koers verskyn. 127  

Met hierdie besluite is nie alleen konkrete gestalte 
gegee aan ‘n program waarvolgens navorsingsuitsette 
van personeel onder die aandag van die breër 
akademiese gemeenskap gebring kon word nie, maar 
sou daar ongetwyfeld ook veel bygedra word tot die 
statuur van die inrigting wat op die vooraand van 
selfstandigwording gestaan het.



Hoofstuk 3.4

GELDSAKE (1930 – 1950):  BESUINIGING 
EN DUN SNY VAN RIEME 

“Nie alleen moet aan geen uitbreiding gedink word nie maar selfs die inkorting van bestaande dienste en   
die afskaffing van poste waarsonder dit enigsins moontlik sal wees om klaar te kom moet ernstige aandag 
geniet.  Op alle moontlike maniere moet uitgawes tot ‘n minimum beperk word en terwyl elke inrigting 
verwag word om sodanige stappe te neem as wat deur sy omstandighede voorgeskryf word, word gevoel 
dat die verdere handhawing b.v. van plaaslike toelaes, selfs waar hulle met salarisse geïnkorporeer is, en 

die toelating van verlof nie geregverdig sal wees nie.”

-  Sekretaris van Onderwys, 8.9.1931




